
   Пысăках мар пӳлĕмре пĕр хĕрачапа виçĕ арçын ача. Пĕри сылтăмра темле приборпа аппаланать, ыттисем — телевизор умĕнче.

«Çирĕммĕш ĕмĕрти гипотеза паян кун та кивелмен-ха, — янăрать диктор сасси. — Этемлĕх тăватă миллион çулта.

Галактикăсем вара пурте пĕр вăхăтра, пилĕк миллиард çул ĕлĕкрех, пуçланса кайнă. Çут тĕнчери хăшпĕр пла-нетăсем çинче ăстăн енчен тăвансем пулсан, вĕсем те пирĕн Çĕр çыннисен тантăшĕсемех. Паллах, аталану тап-хăрĕ кашнийĕн хăйне майлă иртме, маларах кайма е каярах юлма пултарнă...»

  
   1. «Тинĕсри пĕр тумлам»


   Пысăках мар пӳлĕмре пĕр хĕрачапа виçĕ арçын ача. Пĕри сылтăмра темле приборпа аппаланать, ыттисем — телевизор умĕнче.

«Çирĕммĕш ĕмĕрти гипотеза паян кун та кивелмен-ха, — янăрать диктор сасси. — Этемлĕх тăватă миллион çулта.

Галактикăсем вара пурте пĕр вăхăтра, пилĕк миллиард çул ĕлĕкрех, пуçланса кайнă. Çут тĕнчери хăшпĕр планетăсем çинче ăстăн енчен тăвансем пулсан, вĕсем те пирĕн Çĕр çыннисен тантăшĕсемех. Паллах, аталану тапхăрĕ кашнийĕн хăйне майлă иртме, маларах кайма е каярах юлма пултарнă...»

Хĕрача ура çине сиксе тăчĕ:

— Туссем, — терĕ вăл хавхаланса, — шанчăка çухатма кирлĕ мар-ха, — анчах каласа пĕтереймерĕ.

Сылтăмран: «Телевизора чарăр, магнитофона ярăр! Шăп!» — тени вăйлăн илтĕнсе кайрĕ. Пӳлĕмре юрă кĕрлеме пуçларĕ.

Приборпа ларакан арçын ача, питĕ тарăхнăскер, сиксе тăчĕ те, телевизор патне чупса пырса, магнитофонăн çырса илмелли кнопкине пусрĕ.

Прибор çинче темле ӳкерчĕксем палăраççĕ, тархасланă евĕрлĕ сасă илтĕнет. Пурте такам ăнсăртран сивĕ шывпа сапнă пек çӳçенсе илчĕç. Экран çинчи ӳкерчĕксем пĕтсе пычĕç, сасă та çухалчĕ.

— Икар, мĕн пулчĕ ку? — сирчĕ шăплăха хĕрача.

— Пĕлейместĕп, Таня. Ман шутпа, ку сасă ниçтан та мар — пĕр-пĕр çăлтăр çинчен килекен хыпар.

— Ăçтан? — терĕç виççĕн харăсах.

— Ĕлкĕртĕмĕр-ши мĕн чухлĕ те пулин çырса илме? — такама кӳреннĕн калаçрĕ Икар.

Ачасем ун çине çаплах ним ăнланмасăр пăхса тăраççĕ.

— Пулма пултараймасть, — пуçне сулкаларĕ унăн юлташĕ Борис

Икар магнитофон лентине каялла çавăрчĕ. Малтан юрă янăраса кайрĕ, унтан пӳлĕмре тĕлĕнмелле сасă илтĕнчĕ.

— Сахалтарах, çапах та пур, — Бориса хулпуççинчен çапрĕ Глеб. — Усăсăр аппаланатпăр терĕн эсĕ. Шăнкăравлас учитель патне, — чăтăмсăррăн пĕлтерчĕ вăл хăйĕн шухăшне.

— Эсĕ яланах çынран пулăшу кĕтетĕн, — сăмахпа тĕксе илчĕ Таня.

— Хальхинче вăл тĕрĕсех калать, — юлташĕн хутне кĕчĕ Икар. Хăй çавăнтах çыхăну аппарачĕн кнопкине пусрĕ те, телекор экранĕ çине çамрăк çын тухса тăчĕ. Унăн ăслă куçĕсем ăшшăн пăхаççĕ.

— Элим Петрович, килĕр кунта хăвăртрах! — ăмăртмалла кăшкăрчĕç ачасем.

— Мĕн сиксе тухрĕ тата? — сисчĕвленчĕ çамрăк çын.

— Эпир тĕлĕнмелле пĕлтерӳсем тытрăмăр, — персе ячĕ Борис. — Таçти çăлтăр çинчен пулас! Магнитофон çине кăшт çеç çырса ĕлкĕртĕмĕр!

— Нимĕн те ан тĕкĕнĕр, эпĕ халех çитетĕп, — терĕ те Элим Петрович экран çинчен çухалчĕ.

— Чăнах та, тĕнче Уçлăхĕнчен-ши ку? Тен, кам та пулин шӳтлет пирĕнпе? — пурне те черетпе ыйтуллăн пăхса тухрĕ Борис.

— Иккĕленесси — сан ĕмĕрхи йăлу, — хулпуççине сиктерчĕ Таня.

Çав вăхăтра алăк уçăлчĕ те, пӳлĕме Элим Петрович кĕрсе тăчĕ.

— Мĕн тавлашатăр?

Ачасем пĕрне-пĕри пӳлсех калама пуçларĕç:

— Çăлтăр, çăлтăр хыпарĕ!

— Чимĕр-ха, чимĕр, нимĕн те ăнланаймастăп, — пӳлчĕ вĕсене Элим Петрович. — Икар, йĕркипе кала! Ыттисем ан кансĕрлĕр.

Арçын ача тĕпĕ-йĕрĕпе каласа панă хыççăн магнитофон ячĕ. Каллех малтан юрă янăрарĕ, унтан — тĕлĕнмелле сасă.

— Шухăшлаттаракан япала, — çамкине пĕркелерĕ Элим Петрович. — Мĕнле çăлтăр ушкăнĕнчен килчĕ-ши вăл?

— Антеннăна çакăн пек лартнăччĕ. Унтанпа тĕкĕнмен, — ăнлантарчĕ Икар. — Ăна хамăр галактика варрине тĕлленĕ.

— А-а-аван, аван, апла пулсан, курса юлнă ӳкерчĕксене туса пар. Эсир, Таньăпа Борис, çак сăмахсем Çĕр çинче пурăнакан пĕр-пĕр халăхăн чĕлхинче çук-и, çавна тĕрĕслĕр. Глеб вĕсене урăх лентăсем çине темиçе хут çырса илет.

Таньăпа Борис, программа хатĕрлесен, электронлă шутлав машинине хускатса ячĕç. Вĕсен шухăшĕпе, çак сас ăсене тĕрĕслеме Çĕр çинчи мĕнпур халăхсен чĕлхинчи сăмахсемпе танлаштармалла. Машинăн ĕçĕ тем пек хăвăрт пулсан та, унăн темиçе сехет шутлама тивет.

Глеб ĕçне хăвăрт вĕçлерĕ. Икарăн та ӳкерчĕксем хатĕрпе пĕрех, Элим Петрович хамăр галактикăри çăлтăрсен атласне илнĕ те шухăша путнă...

Çав вăхăтра шăнкăрав янăраса кайрĕ. Икар кнопкăна пуссан, телекор экранĕ çине илемлĕ хĕрарăм тухса тăчĕ.

— Глеб, саншăн тепĕр хут апат ăшăтмалла-им? — илтĕнчĕ çилленчĕк сасă. — Халех килнĕ пул!

— Анне... — ним калама аптраса тăчĕ арçын ача, — юрать, пыратăп, — тăруках кӳренсе килĕшрĕ вăл. Алăка уçас умĕн чарăнса тăчĕ, çаврăнса пăхрĕ.

Шăп. Пысăках мар пӳлĕмре тĕрлĕ аппаратсемпе машинăсем. Вĕсен лăпкă сĕрлевĕ, лампочкăсен çутисем темĕнле вăрттăнлăх упранă пек туйăнаççĕ.

Акă, сылтăм енче радиокружокра шутласа тунă «Пионер» гравиметр. Икар унта ӳкерчĕксем тăвать. Сулахайра — электронлă шутлав машини. Таньăпа Борис чи çывăх туссем пекех халь. Иккĕшĕ те тупсăма чăтăмсăррăн шыраççĕ. Арçын ача куçĕнче — икĕленӳ, хĕрачан —шанчăк. Элим Петрович çаплах пуçне çĕклемесĕр ларать.

— Тем тесен те çĕр çинчисем мар, — ĕненӳллĕн каларĕ Глеб.

Элим Петрович, ыйхăран сасартăк вăраннăн, пуçне ялт çĕклерĕ.

— Пулма пултарать, пулма пултарать. Эпĕ, акă, антенна йĕрĕпе галактика варринче Мессье-13 çăлтăрсен ушкăнĕнче Хĕвел йышши çăлтăр шыраса тупрăм. Ун йĕри-тавра та планетăсем çаврăнса çӳреме тивĕçлĕ.

— Килĕр-ха, килĕр! — кăшкăрса ячĕ Таня.

Чĕннĕ çĕре Элим Петрович пĕр иккĕ сиксех çитрĕ. «Кăтартнă сăмахсен тĕслĕхĕ Çĕр çинче пурăнакан халăхсен чĕлхисенче çук», — çапса пачĕ машина.

— Апла пулсан — çăлтăр сăмахех! — Таня савăннипе Борис питçăмартинчен чăпăрт чуптăванçи пулчĕ. — Эх, иккĕленчĕк тусăм!

Икар ӳкерчĕкне юлташĕсен умне хучĕ. Унта аллине чĕре çине тытса тăракан çын кĕлетки. Вăл халь-халь йăванса каяс пек ӳпĕннĕ. Çакна курсан, куçĕсене пурте чарсах пăрахрĕç.

— Унта темĕнле вилĕм çывхарать пулас, — пăшăрханса ӳкрĕ Таня.

— Сасси те йăлăннă пек илтĕнет, — сăмах хушрĕ Глеб.

— Пулма пултарать, пулма пултарать, — мăкăртатрĕ Элим Петрович. — Ăслăлăх Канашĕ умĕнче тухса калаçма хатĕрленмелле. Икар, ку ĕçе сана хушатăп.

Пурте урама тухрĕç. Каçхи хулара шăп. Икарпа Таня кунтан инçех мар пурăнаççĕ. Çавăнпа та вĕсем ыттисемпе сывпуллашрĕç те кил еннелле утрĕç. Икар утма Çул хĕрринчи йывăç тĕмĕсен çулçисене, тата-тата илсе, çăварне хыпать. Ку хăнăхнă йăла унăн. Таня, çавна асăрхаса, йăл кулчĕ.

— Алтăр çăлтăр шерпетне ĕметĕн-им? Паттăр пулас килет апла?..

Арçын ача алăри çулçа текех çăварне хыпмарĕ, пӳрнисемпе пĕтĕрсе çеç пычĕ. Пĕчĕкле хăнăхнине пăрахайманшăн вăл хăй те тĕлĕнет. Алтăр çăлтăр çинчен сăмах Икара аслашшĕн халапне аса илтерчĕ. Икарăн аслашшĕ паллă сăвăç пулнă. Вăл мăнукне халап-юмах каласа пама хапăлччĕ. Хăшпĕрне, тен, хăех хайланă. 

Пуринчен ытла çак халап асра.

...Елĕк-авал Çĕр çинче Улăп пурăннă, тет. Вăл питĕ тĕреклĕ те çӳллĕ пулнă. Ури çумне çыпçăннă тăпрана силлесен, тусем-сăртсем ӳсе-ӳсе ларнă. Пĕрре вăл хăйĕн куркине тӳпене çакса хăварнă. Ăна халĕ Алтăр çăлтăр теççĕ. Унта асамлă шерпет упранать имĕш. Кам та кам ăна тутанса пăхать — паттăр çын пулса тăрать. Алă кĕске-çке. Çапах та телей пӳрме пултарать иккен. Сăмахран, Алтăр çăлтăр ире хирĕç ӳпĕнсен, унтан Çĕр çине шерпет тумлать. Тĕлне çеç тухмалла.

Икар çулла, хĕвелпе пĕрлех вăранса, йĕпе çулçăсене çулласа çӳретчĕ. Вăл çав вăрттăнлăха тантăшĕсене те каласа панăччĕ. Вĕсем те чечек-курăксем, çулçăсем çинчи сывлăмран вăй-хал кĕтетчĕç...

— Мĕн пулса иртет-ши çав çăлтăр çинче? — Икар шухăшне татрĕ Таня.

— Пĕлместĕп. Тен, çав тери пысăк инкек.

— У-Ух, мĕнле йышлă вĕсем. Хăшĕ-ши хыпар яра-канĕ? — хĕрача пуçне каçăртрĕ те аллине тӳпенелле тăсрĕ.

— Кунтан вăл курăнмасть.

— Вĕсене пирĕн пулăшмаллах.

— Çапла, — килĕшрĕ Икар.

— Элим Петрович пире «тинĕсри пĕр тумлам» тет. Эпир те пысăк ĕçех тума пултараймастпăр-ши? — ĕмĕтленчĕ Таня.

— Тĕрĕсех калать вăл. Тен, Çĕр те пĕтĕм çут тĕнчешĕн тинĕсри пĕр тумлам çеç, анчах та пирĕншĕн çав тери хаклăскер.

  
   2. Тавлашу


   Космос тĕпчев институчĕ. Канашлу пӳлĕмĕ. Çынсем пĕр-пĕрне саламлаççĕ, алă параççĕ, калаçаççĕ. Президиум хăйĕн вырăнне йышăнчĕ.

— Юлташсем! — янăраса кайрĕ председатель сасси. — Паян пирĕн пĕр ыйту — васкавлă пĕлтерӳ. Çиччĕмĕш класра вĕренекен Лавров Икар сăмах тухса калать.

Зал малтанхинчен те вăйлăрах шавласа кайрĕ. Акă, шурă сухаллă академик кӳршине тĕртсе илчĕ те:

— Шĕвĕрккесем хăçантанпа пире ăс вĕрентме пуçларĕç? — тесе лăх-лăх кулчĕ.

— Чим-ха, тĕнче уçлăхне вĕçекенĕн, Николай Ильичăн, ывăлĕ мар-и вăл? Ашшĕне кура... — каласа пĕтереймерĕ академик кӳрши.

— Çук, кунта урăх вăрттăнлăх пур. Светлов аспиранчĕн, Савельевăн, чеелĕхĕ мар-и ку? Ай-яй, йăрă-çке. Темĕнле тĕлĕнтермĕш «чăматан» пур тет-и унăн?

Çав вăхăтра Икар кафедра умне тухса тăчĕ. Унăн аллинче — пĕчĕк магнитофон, плакат. Сĕтел çине телевизор евĕрлĕ аппарат вырнаçтарчĕç.

— Эпир, радиокружока çӳрекенсем, Элим Петрович ертсе пынипе гравиметр ăсталарăмăр. Ăна «Пионер» ,ят патăмăр. Вăл мĕнле ĕçленине кăтартасшăн эпĕ. Ку аппарата хальхи радиотелескопсем тытайман аякри çăлтăрсене тĕпчеме тунă. Унăн ĕçлев принципĕ йывăрăш туртăмĕн законĕпе çыхăннă. Пĕр-пĕрин çумне туртăнни гравихумсенчен килет. Тĕслĕхрен, Çĕрпе Хĕвел хушшинче вĕсем нумай, Çĕрпе ытти çăлтăрсем хушшинче сахал. Пирĕн «Пионер» çав гравихумсене тытма пултарать те ĕнтĕ. Унăн электронсене «ташлаттаракан» пайĕ модулятор пур. Çын калаçăвĕ модулятора çитсен, электронсен хăвăртлăхĕ сасă май улшăнса пырать. Вара тăтăш тухса тăракан гравихумсене, кирлĕ çăлтăрсем патне теллесе, тĕрлĕрен пĕлтерӳ яма май пур. Çавăн пекех, хумлă пĕлтерӳ çăлтăрсем патĕнчен килет пулсан, ăна гравиметр çын сассине куçарать е экран çинче кăтартать.

Халĕ эсир аппарат епле ĕçленине сăнама пултаратăр.

Икар кнопкăсене пусрĕ те — экран çине çăлтăрлă тӳпе тухса тăчĕ. Майлаштару авăрĕсене пăркаланăçемĕн çăлтăрсем ӳссех пычĕç. Часах тем пысăкăш çăлтăр хĕм сапни, ун йĕри-тавра планетăсем çаврăнни курăнчĕ.

— Ку, Эльфа Центавра çăлтăр. Ун йĕри-тавра çаврăнакан планетăсем лайăхах палăраççĕ, — пĕлтерчĕ Икар.

— Татах пысăклатма çук-и? — илтĕнчĕ залран пĕр сасă.

— Çук, аппарат хăвачĕ çитмест, тата аякраххине асăрхас тесен, ăна пысăкрах тăвас пулать. Модуляторăн электрон пайĕнчи атомсене нумайлатса, вĕсен энергине улăштармалла кăна.

Вăл çак аппаратпа эрне каялла тĕлĕнмелле сигналсем тытни çинчен те каласа кăтартрĕ.

— Тем тесен те, çав сигналсем çăлтăрсем патенченех килнĕ, — хĕрӳленчĕ Икар...

— Мĕнпе çирĕплететĕн? — чăтаймасăр кăшкăрчĕ шурă сухаллă çын.

— Эпир ăна çырса илнĕ.

— Такăнса ӳкекен упăте мĕн тума кирле пулчĕ тата? — ачапа шӳтлем пекки турĕ академик (ăна Икар хăй ăшĕнче «Чике сухал» тесе ят пачĕ).

— Ку вăл — экран çине ӳкнĕ картина, — çирĕппĕн илтĕнчĕ Икар сасси. — Пулăшу ыйтнине пĕлтерет. Шел, куç вĕççĕн çеç тума тиврĕ ăна.

— Мĕнпе ĕнентеретĕн? — татах тĕпчерĕ «Чике сухал».

— Ман шутпа, аякри планетăсен калаçăвĕ тахçанах пуçланнă. Малтанлăха вĕсем пĕр-пĕрне ăнланман, мĕншĕн тесен тĕрлĕ «чĕлхепе» калаçнă. Халĕ тинех пĕр-пĕрне ăнланмалли вăхăт çитрĕ, — сăвă вуланă пек, пер такăнмасăр каларĕ Икар, унтан сывлăш çавăрса яма чарăнса тăчĕ.

Халăх кĕрр шавласа кайрĕ.

— Шăпланăр-ха, юлташсем! — ура çине тăчĕ Аслăлăх Канашĕн председателĕ. — Камăн калаçас килет, сăмах паратпăр. Тен, Аполлон Никонорович, сирĕн кăмăл пур?

«Чике сухала» мĕнле чĕннине Икар тин пĕлчĕ. Вăл пултаруллă тĕпчевçĕ пулнине ашшĕнчен пĕрре çеç мар илтнĕ-ха, анчах кăмăлĕ пирки ырласа калаçнине астумасть.

— Ача хыççăн каякан сĕтел айне кĕрсе ӳксе вилнĕ, тет, — кафедра умне тухнă-тухман пуçларĕ хайхискер. — Юлташсем, ку та-ра-на çитсе ку-наш-кал та-а-ма-а-ша-а-сене чылай ку-у-рка-ала-а-нă этемлĕх, — юриех «а» тата «у» сасăсене тăсса каларĕ вăл. Ача «уа», «уа» тесе йĕнĕ пек илтĕнет-çке капла. Хăйне майлă çын иккен. — Ман шутпа, — юри пусарах каларĕ Аполлон Никонорович, — ку вăл ниме тăман мистификаци. Наукăра ача вăййи выляма юрамасть, — сăмахне пат вĕçлесе, пысăк ĕç тунă çын евĕр пуçне каçăртса, хăй вырăнне кайса ларчĕ вăл.

— Тата кам тухса каласшăн? — ыйтрĕ Аслăлăх Канашĕн председателĕ. Хăй Элим çине тинкерет.

— Ирĕк парсамăр, — ура çине тăчĕ Савельев. — Пĕччен сурать — типсех пырать, халăх сурать — кӳлĕ пулать, теççĕ. Аполлон Никонорович ăна аван чухлать. Пĕлет вăл пире пулăшу кирлине. Кĕтетпĕр те. Халь çеç çак трибуна çинчен каланă сăмахсем ниме те тăмаççĕ. Пурте пĕлеççĕ, Аполлон Никонорович космосра эксперимент ирттерме хатĕр. Вĕсене «Çăлтăр» карап кирлĕ, акă мĕне хапсăнаççĕ хирĕçлекенсем! Докладра каланă сăмахсене çирĕплететĕп эпĕ. Нимĕнле мистификаци те çук ку пĕлтерӳре. Ку таранччен эпир тĕнче уçлăхне шала кĕрсе курман, унта кĕме гравиметр пулăшрĕ. Çак çĕнĕ инетрументпа мĕнле пысăк çитĕнӳсем тума май пуррине эсир халĕ хăвăрах куратăр. Радиоастрономишĕн çĕнĕ ĕмĕр пуçланать. Çакăншăн пирĕн пурин те Икара тав тумалла. Тунмастăп, пире «Çăлтăр» карап кирлĕ. «Ăстаçă» аппарата та тĕрĕçлесе пăхасшăн...

Кĕçех Светлов академика сăмах пачĕç.

— Çакна шута илесчĕ тата. Енчен те пиртен пулăшу ыйтаççĕ пулсан, эпир вĕсене алă пани этемлĕхшĕн шутсăр пархатарлă ĕç пулнă пулĕччĕ, — терĕ вăл. — Анчах ыйтнă-ши? Кирек епле килсе тухсан та, сасă панă çăлтăрпа çыхăну йĕркелемеллех пирĕн.

Юлашкинчен «Çăлтăр» карапа тĕлĕнмелле сигналсен çул-йĕрĕпе экспедицие ярасси пирки сасăларĕç. Унăн начальникĕ пулма Лаврова, Икар ашшĕне, суйларĕç. Нумайăшĕ çакăнпа килĕшрĕç.

  
   3. «Çăлтăра çăлма» операци


   Икар юлашки кунсенче питĕ шухăшлă çӳреме пуçларĕ. Пуринчен те ытларах Таньăна тĕлĕнтерес килет унăн. Хăйĕн пултарулăхне мĕнле кăтартмалла-ши? Вăл, шел пулин те, пĕвĕ-сийепе, вăйĕпе вăтаммисен шутĕнче çеç. Пуçтах «паттăрлăхпа» Таньăн кăмăлне каяймăн. Ытла та çепĕç чунлă. Пĕр-пĕр ырă ĕçшĕн вăй-халне шеллемен çынсем çинчен çырнă кĕнекесене кăна вулама юратать. Унпа юнашар ларакан Эдитăна пачах урăххисем — мушкетерсем — канăç памаççĕ авă.

«Вăхăт çитрĕ, — шухăш çиçсе илчĕ пуçра. — Çăлтăра çăлма хутшăнмалла манăн. Таня мĕнле пăшăрханса ӳкрĕ. Хĕрхенет инкеке лекнисене».

Хĕрача — хĕрачах çав. Вăрттăнлăха Эдита умĕнче персе янă Таня. Вăл — ыттисене. Пĕтĕм класс хăлхине кĕчĕ тĕлĕнмелле хыпар. Васкавлă пуху пухрĕç те «Çăлтăра çăлма» операцие мĕнле майпа ирттересси пирки канашларĕç. Вĕçев карапне ачасем хăйсемех ăсталасшăн. Ку суя ĕмĕт çеç пулнине Икар чухларĕ-ха. Çапах та теллеве пурнăçлама мĕн те пулин шутласа тупмаллах.

Мĕн чухлĕ пуçа ватсан та, нимĕн те шухăшласа кăлараймарĕ Икар. Пĕрле илме ашшĕне йăлăнас — усси çук. Унăн «çитменлĕхĕпех» усă курма шутларĕ Икар. Ашшĕн çынна хăйне евĕрлĕ шантарас йăла пур. Сăмахран, пĕррехинче çакăн пек мыскара пулса иртнĕччĕ.

— Икар, — терĕ вăл, — енчен те эсĕ аннӳ килнĕ çĕре урай çуса каятăн пулсан, кирек мĕн ыйт — тивĕçтеретĕп.

Килте хăй сахал пулать те вăл ывăлне ачашлама юратать ĕнтĕ. Унсăр нуçне, пĕлеймест те пулĕ Икар нимĕнле ĕçрен те шикленсе тăманнине.

Хăйне пĕчĕк ача вырăнне хунăшăн тавăрас килчĕ Икарăн. «Кирек мĕн те пама пулнă» ашшĕне тĕрĕслесĕ пăхйа шӳтларĕ вăл: сăмахне тытать-и е çук-и? Урайне Икар, чăнах та, лайăх çуса тасатрĕ. 

Ывăлĕ нимĕн те ыйтманнине кура ашшĕ ăна хăй чĕнчĕ:

— Мĕнле канфет юрататтăнччĕ-ха эсĕ, Икар?

— Пирĕн класа вĕренӳпе ĕçре хастарлăх кăтартнăшăн çуллахи вăхăтра Марс çине вĕçме путевка пама пулнăччĕ, — сăмахне пуçларĕ Икар.

— Аван, аван, — терĕ ашшĕ, ывăлĕ тем шухăшланине сиссе.

— Борис, — тăсрĕ Икар хăйĕн сăмахне, — вырсарникун вăрмана йĕкел пуçтарма пымарĕ. Кунĕ çумăрлăччĕ те — никам та каймасть пулĕ тенĕ. Çавăншăн пирĕн вырăна путевкăна урăххисене парасшăн. Эпир айăплă мар-çке. Борисшăн та тăрăшса ĕçлерĕмĕр. Классем хушшинчи ăмăртура та мала тухрăмăр.

— Пăшăрханмалла, — пуçне сĕлтрĕ ашшĕ.

— Атте, шкул директорĕпе кайса калаç-ха. Вăл санăн ача чухнехи тусу вĕт.

— Мĕн тетĕн? — сиксе тăчĕ Николай Ильич. — Нихăçан та ан кĕт!

— Атте, эсĕ сăмах патăн. 

Ашшĕн килĕшмех тиврĕ.

Шкула вăл йăлăнас шутпа пымарĕ. Икара çеç çавăн пек «тыттарасшăнччĕ», «яхăнне те ямаççĕ» тесшĕнччĕ. Анчах чаплă вĕçевçе курсан, учительсем хыпăнса ӳкрĕç. Директор вара, хăйĕн юлташне савăнтарас шутпа, Икара ырласа калаçма пуçларĕ.

— Вĕсен класне пурне те пĕрле Марс курма ямалла тунă-мĕн, — хĕпĕртем пек пулчĕ Николай Ильич.

Директор пĕр самант ним калама аптраса тăчĕ.

— Çапла, çапла, — тесе, сăмаха урăх еннелле пăрчĕ. Икарăн хальхинче те ашшĕн «çитменлĕхĕпе» усă курас килет. Амăшĕ ĕçрен час таврăнмасть. Эппин, ашшĕ ăна паян та пĕр-пĕр ĕç хушмалла. Апла пулсан, «кирек мĕн ыйт — тивĕçтеретĕп» тесе калатех.

Килне Икар иртерех тăврăнчĕ. Ашшĕ пуçне те çĕклемест... Темĕнле кĕнеке ярса тытнă та... Çук, капла ĕç тухмасть, амăшĕ таврăниччен Икарăн мĕн те пулин шутласа тупмаллах. Вăл килсен, ашшĕ нимĕнле ĕç те хушмĕ.

Акă Икар, çип-çинçе йĕс пралук илсе, пĕр вĕçне чӳрече çинче ларакан чечек вазинчен, теприне алăк çумĕнчи шифоньер хăлăпĕнчен çыхса хучĕ. Читлĕхри çара çерçие кăларса ячĕ. Хăй урама тухрĕ. Çăраççине ятарласах илменскер, нумаях çӳремерĕ вăл, каялла таврăнчĕ. Питĕ хыпаланнă пек, çине-çинех шăнкăравларĕ Икар. Ашшĕ йăпăр-япăр сиксе тăрса, алăк уçма васкарĕ, ăна-кăна асăрхаманскер, йĕс пралука пырса тăрăнчĕ. Ваза чӳрече çинчен кăптăр-каптăр сирпĕнсе анчĕ, чечексем хуçăлса пĕтрĕç. Алăка уçнă-уçман ашшĕн пĕрремĕш сăмахĕ çакă пулчĕ:

— Икар, мĕн хăтланнă эсĕ?

— Çара çерçи, кăнтăрла курмасть пулин те, нимĕнле япалана та пырса тăрăнмасть тенине илтнĕччĕ. Çавна тĕрĕслесе пăхас килчĕ. Кайран пралукне салтма мансах кайнă.

— Мĕн тăватпăр-ха? Аннӳне чечексĕр кĕтсе илетпĕр-им?

— Пĕлместĕп...

— Икар, чуп хăвăртрах пасара.

— Эпĕ ачасемпе кинона каясшăнччĕ.

— Инкекрен çăл, кирек мĕн ыйт — тивĕçтеретĕп.

— Юр-а-ать, — питĕ кăмăлсăр пек килĕшрĕ Икар. Вăл хашкаса таврăннă тĕле ашшĕ урайне шăлса типĕтнĕ, вазăна шыв ярса лартнă.

— Маттур-çке эсĕ, Икар. Чи хитрисене суйласа илме пĕлнĕ, — ырларĕ ывăлне Николай Ильич.

— Атте, мана хăвăнпа пĕрле вĕçеве ил-ха, — ыйтрĕ арçын ача.

— Ан калаç, ывăлăм, пĕчĕккĕ-ха эсĕ.

— Эсĕ сăмах патăн.

Николай Ильич пĕр хӳшă шăпăрт ларчĕ.

— Ачам, чăннипе каласан, манăн тахçанах унашкал шухăш пур. Сана та тĕнче кăтартса çӳрес килет. Аслăлăх Канашĕ те хирĕçлемĕ тетĕп. Экспедицие пуçараканни эсĕ.

Икар хĕпĕртенипе алă çупса ячĕ.

— Савăнма иртерех-ха. Аннӳ, тем тесен те, ирĕк памастех. Эпĕ пĕрмай вĕçевре çӳренĕшĕн те кăмăлсăр.

— Ăна ӳкĕте кĕртетпĕрех.

— Тен, иксĕмĕр çине тăрсан... — сăмахне каласа пĕтереймерĕ Николай Ильич — арăмĕ килсе кĕчĕ.

Тепĕр кунхине шкулта Икар хăйĕн савăнăçне пытарма пултараймарĕ. Ачасем те сисрĕç çавна. Уроксем хыççăн, Таня пуçарнипе, каллех васкавлă пуху туса ирттерме шутларĕ класс.

— Мĕн тери çитсе курас килет тĕнче хĕррине. Анчах карап çине пурне те илмеççĕ, — кулянчĕç хăшĕ-пĕрисем.

— Мĕн кулянмалли пур. Пирĕн йышран Икар каять вĕт. Эпир мĕн хушнине пурнăçлама тивĕç вăл. Çапла вĕт, Икар? — хавхаланчĕç ыттисем.

— Çапла, — килĕшрĕ Икар.

Вара «Çăлтăра çăлма» операци вăхăтĕнче мĕн-мĕн туса ирттермеллине палăртма пуçларĕç. Эдита, сăмахран, çăлтăр çинчи пĕр-пĕр хăюллă арçын ача адресне çырса килме хушрĕ. Хăшĕ-пĕрисем халиччен курман йывăç хунавĕсене илсе таврăнма сĕнчĕç Икара. Вĕсене вĕренсе тухнă ятпа шкул картишне лартма шутларĕç. Икарăн çăлтăр çинчи ачасен пурнăçĕпе вăййисене те тĕпчемелле иккен. Тата нумай-нумай сĕнӳ пулчĕ. Таньăн сăмахĕсем пуринчен асра юлчĕç: çăлтăр çыннисене çăлмашкăн вăй-хала шеллемелле мар.

  
   4. Çул пуçламăшĕ


   «Килет, килет!» — илтĕнчĕ вăрман çийĕн. Пурте тӳпенелле тинкернĕ. Тăри çӳлтен ярăнса ӳкнĕ евĕр, гравиплан пысăк уçланкăна пĕр сассăр анса ларчĕ. Люкран чи малтан çамрăк çын тухрĕ. Аллинче ун пĕчĕк чăматан.

— Çавă ĕнтĕ Элима канăç паман япала, — кăлт тĕртрĕ вăтам çулсенчи арçын хăйĕн кӳршине. Унтан иккĕшĕ те гравиплан еннелле утма пуçларĕç. Çав вăхăтра карапран тата виççĕн тухрĕç. Пĕри — шкул ачи. Çынсем вĕсене чечексемпе кĕтсе илчĕç.

Чи çывăх тăванĕсемпе сывпуллашаççĕ çула тухакансем.

Элим çумĕнче — вăтам çулсенчен иртнĕ хĕрарăмпа арçын.

— Çулусем иртеççĕ, ачам, йăва çавăрма вăхăтчĕ, — ӳпкелешет амăшĕ. — Тытăн-ши сăмахна?

Ашшĕ ним калама аптраса тăрать. Ывăлĕн хутне кĕрсе çăвар уçас — арăмĕн сăмахĕнчен иртме хăрать. Çавăнпа вăл шӳтлесе çеç илчĕ:

— Çăлтăр хĕрĕ кин пулĕ-ха.

Николай Ильич умĕнче — палăра пуçланă пĕркеленчĕксене писевпе сăрланă хĕрарăм. Вăл вĕçевçĕн хулĕнчен ярса тытнă та пĕр чĕнмесĕр тăрать.

Икарăн куçĕ-пуçĕ урăх еннелле, пионерсен ушкăнне, тинкерет. Туять вăл туçсем хăйне питĕ кĕтнине. Чăтса тăраймарĕ Икар, ашшĕ-амăшне темскер каларĕ те ачасем патне хăвăрттăн утса кайрĕ. Хаваслă йыш ăна çитнĕ-çитменех пыл хурчĕсем пек сырăнчĕ. Кам мĕн каланине ăнкарса та илеймĕн.

Элим тавра пĕр ушкăн çын пухăннă.

— Хăвăрпа мĕн-мĕн илетĕр? — ыйту пачĕ чи малтан пырса тăнă вăтам çулхи арçын. Журналист пулас.

— Тĕпрен илсен, çакна çеç, — аллинчи «чăматанне» çӳлерех çĕклерĕ Элим. Асамлă аппарат чылайăшне кăсăклантарчĕ. Ушкăнра пĕр вăхăт шавлăн калаçни илтĕнсе тăчĕ.

— Николай Ильич, Давид, Икар, хускалма вăхăт пуль, — аса илтерчĕ Элим. Тăванĕсемпе, пĕлĕшĕсемпе ыталашса сывпуллашнă хыççăн туссем карап еннелле утрĕç. Икарăн кая юлма юрамасть.

Вăл пурне те алă тытса ĕлкĕреймессине сисрĕ, çапах та Таньăпа сывпуллашма пултарчĕ. Хĕрача халь-халь йĕрсе ярас пек тăрать. Çавăнпах ĕнтĕ нимĕн те чĕнеймерĕ.



* * *

...«Çăлтăр» карап патне çитме инçе юлмарĕ ĕнтĕ. Пирĕн вĕçевçĕсем хăйсен гравипланĕпе ун çине куçма хатĕрленсе тăчĕç. Автомат приборсем пĕлтернĕ тăрăх, вĕсем тепĕр минутранах çав «мăн тĕлĕнтермĕш» çине куçмалла. Пулса иртекен ĕçсене куç сиктермесĕр сăнать Икар. Акă, «Çăлтăр» карап ангарĕн алăкĕсем уçăлса кайрĕç, çав самантрах гравиплан тĕттĕм шăтăка ӳкрĕ.

— «Киле» çитнĕ ятпа саламлатăп, туссем! — хускатать карап шăплăхне Николай Ильич сасси.

Кил... Ăçтан кил пултăр-ха? Çуралнă çĕршывран вăл тата инçете илсе каять-çке.

— Тĕпелерех иртме вăхăт мар-и? — гравиплан алăкне яри уçса ярать Элим.

Каютăна кĕрсен, Икарăн куçĕ-пуçĕ чарăлсах кайрĕ. Питĕ капăр пӳлĕм. Стена çинче — малтанхи космонавтсем: Гагаринăн, Титовăн, Николаевăн портречĕсем, Мĕн чухлĕ ăшă сăмах пулчĕ сĕтел хушшинче.

Ывăлĕ сĕнксе ларнине курсан тин:

— Икарăн куç харши çине тăмана килсе ларнă-çке, — терĕ Николай Ильич. — Çывăрма вăхăт.

— Çапла, юлашки каç хĕвел системинчи планетăпа, юнашар çĕр каçар, — килĕшеççĕ команда членĕсем.

— Тĕттĕмленчĕ-и? — асăрхамасăр персе ячĕ Икар.

— Çĕр çинче мар эпир, тусăм, кунта вăхăт урăхла юхать, — ăшшăн кулчĕ Давид.

— Ыран, — хăнăхнă йăлапах каларĕ Николай Ильич, — Мессье-13 еннелле çул тытатпăр. Паян вара, — космонавт хăйĕн йăнăшĕсене асăрхарĕ, анчах тӳрлетмерĕ, йăл çеç кулса илчĕ, — паян хĕвел системинче, сăпка çинчи пек, ярăнса выртăпăр. Çĕр чăмăрĕн туртăмĕ те çухалман-ха, чунрах... Ырă каç пултăр!

Вĕçевçесем кану пӳлĕмĕсене саланчĕç.



* * *

Савельевăн ыйхă килмерĕ. Вăл шухăша путрĕ. Ун йатне инçетри-инçетри Çĕр çинче иртнĕ ачалăхĕ «хăнана» килчĕ.

Хĕллехи пĕр вырсарникун, çанталăк сиввине пăхмасăрах, Элим йелтĕр сырнăччĕ те хăй асарханă илемлĕ вырăнсене çитсе курма шутланăччĕ.

...Ялтан тухнă хыççăн виçĕ-тăватă çухрăмран çулсăр-мĕнсĕрех малалла кайма тивнĕччĕ ун чухне. Хăлхара çил шăхăрать. Тарăн варсем тĕл пулаççĕ. Аялалла анма çăмăл-ха, тăвалла — тапаланмалла. Пĕр çырма урлă каçмаллаччĕ. Хавхаланса ярăнса анчĕ ача унта. Анчах мĕн ку? Йĕлтĕр тăп чарăнчĕ. Элим вара малалла чикеленсе ӳкрĕ. Пăхрĕ те, вăл шыв çинче выртать иккен. Тан тапса тухнă. Çиелтен юр шăлса кайнă. Элим йĕлтĕр патакки-сем çине тĕренсе çĕкленчĕ. Йĕлтĕр шумасть, тĕпне такан çапнă тейĕн. Утма çеç пулать. Йĕлтĕрне салтсан, пĕç тĕп таран юр ăшне кĕрсе ларатăн, Малалла каясси пĕтрĕ. Çаврăнмалла. Хĕвел пăхать пулин те, сивĕ чĕпĕтет. «Эх, вут чĕртесчĕ, — шухăш пырса кĕчĕ пуçа, çатрака купине асăрханă май. — Анчах мĕнпе? Фотоаппарат обьективĕпе аппаланса пăхсан мĕнле-ши? Çук, май килмест. Эх, йĕри-тавра мĕн чухлĕ энерги теççĕ. Эпĕ пур, шăнса хытатăп. Пулинччĕ халĕ çумра сивĕрен ăшă кăларакан аппарат, — шанчăка çухатса ĕмĕтленчĕ Элим. — Çук, йĕрмĕшме юрамасть, ман пек инкеке кĕрсе ӳкекенсем татах та пулĕç пурнăçра, сăмахран, геологсем... Кам пулăшĕ весене? Манăн çавăн пек аппарат шутласа кăларасчĕ», — кăмăлне хытарчĕ вăл. Унтан пĕр вырăнта тăнăртатса, силленсе илчĕ те пĕтĕм вăйран малалла тапаçланчĕ. Çул çине тухрĕ-тухрех. Малалла вара тăршшĕпех чупрĕ. Вăйĕ ăçтан тупăнчĕ-ши?

...Пăтăрмаха лекни ахаль иртмерĕ. Тепĕр кунне Элим чирлесе ӳкрĕ. Вĕренӳре ыттисенчен юласран хăрамаллиех çукчĕ. Вăл килтех клаçри уроксене телевизорпа курса выртатчĕ. Диктант та вĕсемпе цĕрлех çырма май пурччĕ. Анчах Элима урăххи канăç паман: кирлĕ кĕнеке килте çукки пашăрхантарнă ăна. Вăл Шупашкар библиотекинчен пулăшу ыйтма шутларĕ. Телевизор çинчи çыхăну аппарачĕн кнопкисене пусрĕ, унтан хăйĕн абонент номерĕпе шырамалли тема уççине — «энтропи» сăмаха — пĕлтерчĕ. Экран çине электронлă машина шыраса тупнă кĕнекесен списокĕ тухса тăчĕ. Кăтартнă литературăран Элим «Энтропи процесĕсен теорийĕ» ятлине суйласа илчĕ. Шкул ачи çав кĕнеке номерне пусрĕ. Экран çине текстсемпе чертежсем тухса тăчĕç, диктор сасси янăрарĕ. Йĕри-тавра сапаланнă энергине пуçтарса илсе усă курма май паракан аппаратсем халлĕхе çуккине ăнланса илчĕ Элим.

Тепĕр эрнерен шкула кайрĕ вăл. «Уроксене сиктернипе программăран каярах юлнă-ха эсĕ» текен пĕр учитель те пулмаре. Сăмахран, виçĕ кун каялла çырнă диктанта кăтартма ыйтрĕç.

— Савельев, эсĕ те пур-çке паян. Чирленĕ вăхăтра вĕçĕмсĕр ĕçлекен двигатель шутласа кăларнă теççĕ. Тĕрĕс-и? — йĕплесе илесшĕн пулчĕç хăшпĕр ачасем.

Класс ахăлтăтса кулса ячĕ.

«Кам каласа кăтартнă-ши?» — юлташĕсене куçран пăхрĕ арçын ача. Вара çирĕппĕн çапла каласа хучĕ:

— Тĕрĕсех!

— Проектупа паллаштараймăн-ши? — ыйтрĕ учитель.

— Мĕнех вара, тархасшăн, — хăюланчĕ Элим. — Калăпăр, эпир пушхире çакланнă. Унта электроэнерги те, вут-кăвайт та, шыв та çук тейĕпĕр. Каçсерен сивĕ, кăнтăрла шăрăх. Çавăн пек хăрушă вырăнта вĕçĕмсĕр ĕçлекен двигательсĕр мĕнле пурăнăн? Апат пĕçермелле, ăшăнмалла, кăнтăрла сивĕнмелле. Çав ĕçсене тума энергопреобразователь кирлĕ: çил вĕрнĕ чух çилпе ĕçлекен двигатель, хĕвел пăхнă чух гелиодвигатель, хĕвелпе çил те çук чухне пĕчĕк гидроэлектростанци хута кайĕ. Çапла вара пушхирте пурăнакан çыннăн электроэнерги вĕçĕмсĕрех алă айĕнче пулать.

— Енчен те хĕвел пăхмасан, çилпе шыв та çук пулсан, апата мĕнле пĕçерсе çийĕн? Выçса вилетĕн вĕт, — кулчĕ пĕр юлташĕ.

— Çук, ун пек мар, — парăнмарĕ Элим. — Энергопреобразователь икĕ тĕрлĕ аккумуляторлă: пĕри — хими меслечĕпе, тепри — шывпа ĕçлекенни.

Класс каллех ахăлтатса кулса ячĕ.

— Пушхирте çавăн чухлĕ шыв ăçтан тупăн? — пăтăрмаха лекнĕ çынна хĕрхеннĕ пек каларĕ учитель.

— Çĕр чавса е, унта та çук пулсан, сывлăшран аппаратпа пухатпăр. Пире гидроэлектростанци ĕçлеттерме шыв чылаях кирлĕ мар, мĕншĕн тесен вăл нумай ярăмлă пулать.

— Мĕнлерех вара вăл? — шăл йĕрчĕ малтан ыйту паниех, хыçалти парта хушшинче лараканскер.

— Эх, ачамккă, эсĕ çавăн чухлĕ вĕренсе те нумай ярăмлă электростанци мĕнле ĕçленине чухлаймастăн-им? Шыв сикки евĕрлĕ вăл. Кашни сиккинче турбинăсем лартнă. Вĕсем электрогенераторсене çавăраççĕ.

— Пĕлетĕп, хамах пĕлетĕп, — тесе, хайхискер тинех шăпланчĕ.

— Кунта вара, — малалла ăнлантарчĕ Элим, — шыва пĕрре те сая яма юрамасть-çке. Каялла насуспа çавăрса çӳле хăпартмалла.

— Питĕ аван, лайăх, — пуçне сулчĕ учитель. — Капла кирек мĕнле пушхирте те пахчаçимĕç туса илме май килĕ. Эсĕ технарь иккен.

— Технарь! — тесе кăшкăрса ячĕ пĕри. Çак ят вара «художника» çĕнтерчĕ те шкултан мĕн вĕренсе тухиччечех Элимран хăпмарĕ.

  
   5. Уçлăхри уроксем


   — Элим Петрович, — илтĕнчĕ Икар сасси. — Сана атте чĕнет.

Бортинженер пынă чухне Николай Ильич ура çинче тăратчĕ.

— Ку малая пĕрле илтĕмĕр пулсан — вĕрентме тытăнмалла ăна. Пĕлӳсĕр космонавтран мĕн усси? Эпĕ литературăпа тата чĕлхепе «тăн кĕртĕп», карапа мĕнле тытса пымаллипе паллаштарăп. Эсĕ физикăпа, математикăпа ăс пар. Давид физкультура учителĕн ĕçне пуринчен те лайăхрах пултарать. Астронавигаци те унăн ĕçĕ. Чи малтанах хăш урокран тытăнатпăр, Икар?

— Эпĕ чи малтанах «Çăлтăр» карап тытăмне пĕлесшĕн.

— Маттур, — йăл кулчĕ командор.

Элим Петрович Икара регенераци пӳлĕмне илсе кайрĕ.

— Тимлĕн итле, — пуçларĕ вăл хăйĕн сăмахне. — Эпир вĕçекен «Çăлтăр» карапа нумай пулмасть туса пĕтернĕ.Ăна хăш тĕле вĕçтермеллине палăртса хуманччĕ. Эсĕ тытнă «йыхрав» çулĕпе вăл çутăран темиçе хут хăвăртрах ыткăнать халь.

«Çăлтăр» карап вакуумра вĕçет. Мĕн чухлĕ хăвăртлăх пысăк, вакуум çавăн чухлĕ тасарах. Чи йывăрри — çав вакуума кĕресси. Çутă хăвăртлăхĕпе танлашнăçемĕн карап пĕчĕкленсе пырать, Вакуум вăйĕ пире, шыв хăйĕн ăшĕнчен çăмăл япалана тапса кăларса пăрахнă пек, малалла хăвалать. Халĕ пирĕн хăвăртлăх ӳснĕçемĕн ӳссе пырать.

— Çĕр çинчи çынсем пире кураяççĕ-ши? — чĕнмесĕр чăтаймасть Икар.

— Çук, вĕсене эпир курăнаймастпăр, мĕншĕн тесен эпир халĕ питĕ пĕчĕккĕ, тен, протонсемпе электронсенчен те.

— Тĕлĕнмелле! Эпĕ пĕчĕк мар-çке, — ахăлтатсах кулать арçын ача, хăйне хăй тыткаласа пăхса.

— Çапла, Эпир Çĕр çинчи çынсемшĕн анчах пĕчĕккĕ, хамăр вара пулса иртнĕ улшăнусене туймастпăр.

— Эппин, кунта вăхăт, Энштейн теорийĕ майлă, пĕтĕмпех чарăнса ларнă пуль. Эпĕ ачах тăрса юлатăп-ши? — хăраса ӳкрĕ Икар.

— Çук, вакуумри вăхăт Энштейнăн танлаштару теорийĕнче кăтартнинчен урăхларах. Çĕр çинчи вăхăтпа килĕшӳллех ӳссе ватăлатпăр. Çăвăнпа эсĕ ан хăра: эпир тепĕр виçĕ-тăватă çултан каялла çаврăнса çитетпĕр те унти çынсенчен нимĕнпе те уйрăлса тăмăпăр. Санăн Шупашкарта юлнă юлташусем ун чухне вунă класс пĕтерĕç. Вĕсемпе тĕл пулса, хăвăнпа уçлăхра мĕн пулса иртнине пĕтĕмпĕх каласа парăн.

— Карапăн хăшпĕр пайĕ вансан, мĕн тумалла? Ăнлантарса пар-ха?

— Уншăн хăрамалли çук. Карап çинче пысăк «Ăстаçă» пур. Кашни япаланах çĕнĕрен тума пулать.

— Мĕнле апла? Çĕр çинче детальсене тума заводсем, станоксемпе çынсем кирлĕ-çке!

— Эсĕ пĕлетĕн ĕнтĕ, кашни япала молекулăсенчен, вĕсем электронсемпе протонсенчен тытăнса тăраççĕ. Кирек мĕн тума та материал кирлĕ, калăпăр: тимĕр, тăхлан, пăхăр тата ытти те. Карап çинче вĕсем çук. Мĕнрен тума пулать-ха ванчăк пайсене?

— Пĕлетĕп! — кăшкăрса ячĕ Икар. — Протонсемпе электронсенчен! Мĕншĕн тесен кашни япала, хăйĕн молекула составĕ уйрăм пулсан та, пĕр пек электронсемпе протонсенчен тытăнса тăрать. Вĕсен шучĕпе вырнаçăве çеç урăх.

— Тĕрĕс. Эппин, вĕсен шутне улăштарса, эпир терлĕ материал хатĕрлеме пултаратпăр. Кирпĕч çурт купаланă пек. Кирлĕ атомсем туса молекулăсене пĕр-пĕринпе çыпăçтаракан аппарата синтезатор теççĕ. Вăл «Ăстаçăн» чи кăткăс пайĕ. Протонсемпе электронсене мĕн чухле кирлĕ, çавăн чухлĕ вакуумран илме пулать. Юлашкинчен вара материалтан кирлĕ япалан формине çеç тумалла, — студентсене лекци вуланă пекех хавхаланса калаçрĕ аспирант.

— Ăнланаймарăм-ха, мĕнле майпа «Ăстаçă» шăп та шай кирлĕ япалана туса кăларать? — тĕпчерĕ арçын ача.

— Ку вăл йывăрах мар. Эсĕ мультфильм валли кинокадрсем мĕнле ӳкернине пĕлетĕн ĕнтĕ, çавăн пекех кунта та. Карапăн кашни пайне илнĕ те, ăна интроскоп пайăркипе «касса вакланă». Уйрăм пайĕсене, вак пайĕсене, лента çине ӳкерсе хăварнă. Кашни кадрта пĕрре. Япалине мĕн чухлĕ ытларах «ваклатăн», çавăн чухлĕ тĕрĕсрех пулать вăл кайран. Çав кадрсем, кино кăтартнă чухнехи пекех, синтезатор экранĕ çине ӳксе пыраççĕ. Мĕн пулать-ха малалла «Ăстаçă» ĕçленĕ чухне?

— Ăнлантăм, кадрсем шунă май, ӳкерчĕксем ӳкнĕ çĕрте кирлĕ япаласем формăна кĕрсе кристалсем е йывăç турачĕсем ӳснĕ пек аталанса пыраççĕ... Мĕнле чаплă аппарат! Калама та çук! Вăл апат-çимĕç те хатĕрлеме пултарать эппин?!

— Каларăм-çке, Икар, «Ăстаçăн» туман ĕç çук. Вăл карапăн ванчăк пайĕсене улăштарать, тутлă апат-çимĕç, таса сывлăш хатĕрлет.

Акă Элим пӳрнисем клавиатура тăрăх хăвăрт чупса иртрĕç те, тепĕр самантранах аппарат сĕтелĕ çине улăхран тин çеç татнă пек тутлă шăршлă илемлĕ чечек тухса выртрĕ. Икар питĕ тĕлĕнчĕ. Вăл ăна çепĕççĕн илчĕ те киленчĕклĕн шăршласа пăхрĕ:

— «Ăстаçă» мар — «асамçă», — тесе хучĕ.

Çакăн хыççăн вăл регенераци пӳлĕмĕнчен тухма та пĕлмерĕ. Элим Петрович панă сĕнӳсемпе усă курса, хăйне кирлĕ япаласем турĕ. Аякра юлнă тусĕсене те манмарĕ. Таня валли илемлĕ тĕкĕр хатĕр. Бориспа Глеба «Çăлтăр» карапăн пĕчĕк модельне парнелесшĕн. Малашне «Сар хĕвел» енче тĕл пулас çĕнĕ юлташĕсем валли те парне хатĕрлесшĕнччĕ, анчах вĕсене мĕн ытларах килĕшессине чухлаймарĕ вăл.

Карапăн ăшчикĕпе паллашнăçемĕн Икарăн ыйтусем нумай пуçтарăнчĕç. Пурне те лайăхрах пĕлес тесе, вăл ашшĕ патне кайрĕ.

...Уçлăхра «ишсе» çӳрекен карапсен чи ăста вĕçевçи Николай Ильич. «Çăлтăрпа» çула тухиччен çĕршер хут Марспа Юпитер, Уран тата Венера хушшине хутланă. Тĕрлĕ аварисене лексе, вĕсенчен йĕркеллех çăлăнса тухма пултарнă. Унăн çирĕп кăмăллă сăн-пичĕ, сарлака хулпуç-çийĕсем вăл йывăрлăхсенче пиçĕхнĕ çын пулнине палăртаççĕ. Икар пырса кĕнĕ чухне командор карапăн улшăнакан çулне штурман (астронавигатор) кăтартнă пек тӳрлетсе пыратчĕ. 

— Атте, — тӳрех пуçларĕ çамрăк вĕçевçе. — Мĕнле майпа эсĕ «Сар хĕвел» çулĕ çине тухатăн?

— Итле, ывăлăм, — терĕ командор. Унăн куçĕсем ăшшăн ялкăшаççĕ. — Эсĕ пĕлетĕн ĕнтĕ соленоид магнит вăйĕпе мĕнле ĕçленине, тепĕр тĕрлĕ ăна «магнитла тупă» теççĕ. Эпир халь çавăн пек «тупă» кĕпçи ăшĕнче. Анчах магнит вырăнĕнче кунта вакуум вăйĕ, урăхла каласан, унăн юхăмĕ. Çав вăй хистенипе эпир тупăран пенĕ етре пĕк вĕçсе пыратпăр. «Тупă» кĕпçине вара «Сар хĕвел» çине тĕлленĕ. Вĕçевре тĕрлĕ тумхахсем: çăлтăрсем, планетăсем тата питĕ хăрушă «хура шăтăксем» тĕл пулаççĕ. Вĕсем çине пырçа тăрăнас е кĕрсе ӳкес мар тесен, манăн кашни кунах штурман кăтартнă çула тытса пымалла.

— Мĕнле хăрушă! — пĕтĕм кĕлеткипе çӳçенсе илчĕ Икар. Çав «хура шăтăксене» ӳкессĕн е пĕр-пĕр планетăна халь-халь пырса çапăнассăн туйăнчĕ ăна.

— Ан хăра, ывăлăм, «Çăлтăр» карап вакуум юхăмне питĕ лайăх туять, малта «тумхахсем» пурри çинчен хыпарлакан пайĕ питĕ сисĕмлĕ. Эпĕ штурвала кăшт çеç пăратăп — карап вĕсенчен иртсе те кайрĕ. Акă куратăн-и? Экран çинче малта хура пăнчă курăнать, ун йĕри-тавра — шыв юхăмĕ пек йĕрсем. Вĕсем тăрăх пирĕн карап хĕрлĕ пăнчă пек куçса пырать. Акă çула тӳрлетме вăхăт! Лар ман вырăна!

Икар чĕтрекен аллисемпе штурвала ярса тытре. Экран çинчи хĕрлĕ пăнчă чӳхенме пуçларĕ. Çав вăхăтра вăл хура пăнчă çине пырса кĕрессĕн туйăнать.

— Атте, пулăш мана! — кăшкăрса ячĕ Икар. 

Николай Ильичăн пысăк ал тупанĕ арçын ачан штурвал çинчи пĕчĕк аллине хупларĕ. Хĕрлĕ пăнчă ерипен ирĕке тухрĕ, экран çинче йĕрсем çеç юлчĕç. Икарăн чунĕ лăштăрах кайрĕ. Чул пек хытса ларнă аллисене выляткаларĕ вăл. Çамки çине тар тапса тухнă.

— Нимех те мар, нимех те мар, Икар, — ăшшăн пăхрĕ ун çине командор. — Малтанлăха çеç эсĕ штурвала алă сисĕмĕпе пăраймарăн. Кайранхинче хĕрлĕ пăнчăна хăвах ертсе пытăн. Саламлатăп сана!

Икарăн пичĕ-куçĕ çуталса кайрĕ, хаваслăхпа тулчĕ.

— Атте, малашне эпĕ сан патăнта ĕçлĕп. Юрать-и?

— Юрать. Анчах эсĕ мана рубкăра карап уставĕ хушнă пек командор тесе чĕн.

— Итлетĕп, командор! — янăраса кайре çăлтăрсем хушшинче çамрăк сасă.

— Апла пулсан, вахтăна тăр. Манăн молекулярлă машинăпа ĕçлемелле-ха.

Икар штурвала икĕ аллипе çирĕппĕн ярса тытре. Паянхи кун ăна таçти юмахри тĕлĕк пек туйăнчĕ. Мĕншĕн курмаççĕ-ши ăна халĕ пĕрле вĕреннĕ туссем? Кăтартасчĕ Таньăна! Икар савăннипе чăтаймасăр хăй юратнă «Çамрăк капитан» юррине янратса ячĕ:



Тĕллев, телей пек, кирлĕ 

Мĕн ачаран çынна. 

Туятап питĕ вирлĕ — 

Вăл пулăшрĕ мана:

Эпĕ паянтан —

Çамрăк капитан. 

Тӳпе, темскер пытарнăн, 

Инçе çула чĕнет. 

Аслисемпе пĕр таннăн 

Тепчетĕп тенчене:

Эпĕ паянтан —

Çамрăк капитан. 

Часрах вĕçсе çитесчĕ 

Çут çăлтăрсем патне. 

Çӳлтен çӳле çĕклесчĕ 

Çĕр çыннисен ятне.

Эпĕ паянтан —

Çамрăк капитан.



Вĕçевре Икар литературăпа чĕлхе, математикăпа физика, хими предмечĕсене хăй тĕллĕн вĕренчĕ. Алăран кĕнеке каймарĕ. Унăн пĕлĕвĕ ӳснĕçем ӳсрĕ. Çамрăкăн пуçĕнче çил вылять тенине те илткелеме пулать. Икар пирки çапла калани тĕрĕс мар. Ашшĕ сĕннипе Икар Давид патне кайрĕ. Кашни кунах кают-компанинче курать пулин те, вăл кам иккенне Икар пĕлсех çитеймен-ха.

...Давид Виссарионович — ăста астронавигатор. Халь вĕçекен «Çăлтăр» карапăн траекторине те «Сар хевел» патне çити вăлах шутласа кăларнă. Юлташĕсем ăна юрра-ташша, вăййа-кулла килĕштернĕшĕн юратаççĕ, пӳрте унпа туслашма тăрăшаççĕ. Кĕрешес тесен, ара, ту çынни мĕнле ан кĕрештĕр? Çамрăк чухнех Давид самбо, дзюдо тата каратэ мелĕсене секцисене çӳресе лайăх вĕренсе çитнĕ, спорт мастерĕн ятне илнĕ. Икар пырса кĕнĕ чухне те вăл хатха-йогсен гимнастикипе аппаланатчĕ. Пуçхĕрлĕ тăнă та, ним пулман пек, темĕнле асамлă сăмахсем калать, «Мăльт-мальт» тенине çех илтсе юлчĕ Икар.

Çав вăхăтра ăна, ним ăнланмасăр пăхкаласа тăраканскере, хыçалтан такам ярса тытре те урайне çавăрса çапрĕ.

— Кам эсĕ! Мĕн кирлĕ сана! — кăшкăрса ячĕ арçын ача, темĕнле упăтелле çынна асăрхасан. Анчах хайхи-майхи пĕр сăмах та чĕнмест. Тĕлĕнсе те хăраса пăхса выртакан Икара тата хăйĕнпе тренировкăра кĕрешекен робота курсан, Давид кулса ячĕ, хăй те сирпĕнсе анчĕ. Унтăн хырăм тирĕ ыратма пуçличченех каçăхса кайса ахăрчĕç. Кулса тăраннă хыççăн Давид арçын ачана хăйĕн робочĕпе паллаштарчĕ. Вĕсен сăмах çăмхи ерипен сӳтĕлме пуçларĕ. Пăртакран Икар экран çинчи йĕрсем çинчен ыйтрĕ. Астронавигатор çамкине пĕркелентерчĕ.

— Траектори çулне çырма, чăнах та, йывăр, мĕшпĕн тесен Галактикăра çăлтăрсен ушкăнĕ мĕнле «йăла-йĕркепе» пурăннине чухлас пулать. Эсĕ пĕлме тивĕç Ньютонăн пĕтĕм тĕнчери япаласен туртăмĕн законне. Унсăр пуçне, уçлăхра энергипе материе улăштаракан вакуум вăйĕ пысăк вырăн йышăнать, çавăн юхăмне кашни çăлтăр тĕлĕнче шутласа кăларатпăр та ĕнтĕ эпир. Калăпăр, пысăк электроуй варринче мĕнле те пулин япала выртать. Ун çумĕпе электролинисем авăнса иртсе каяççĕ, вĕсем хушшинче тĕрлĕ напряжени пур. Вакуум юхăмĕнче те çавăн пекех чӳхенеççĕ ĕнтĕ галактикăри çăлтăрсем.

— Ăнланмалла. Апла эсир çав юхăм йĕрĕсем тĕнче уçлăхĕнче мĕнле сапаланнине шутлама молекулярлă машинăна числосем кĕртнĕ. Вăл хăех ӳкерчĕке экран çине кăларса кăтартать.

— Тĕрĕс. Акă эсĕ астронавигатор пулса та тăтăн, — шӳтлерĕ Давид, Мухтанăран чунĕ хăпартланчĕ пулин те, çавна палăртмарĕ арçын ача.

— Çук, салма нумай çимелле-ха манăн. Самбо мелĕпе паллаштараймăр-ши? — хăюсăртараххăн каларĕ Икар.

— Хаваспах, тусăм. Акă, сана пĕрремĕш мел кăтартатăп, ăна «шывармань» теççĕ.

Спорт мастерĕ арçын ачана аллиичен ярса илчĕ те хăйĕн урлă ывăтрĕ. Юрать-ха, урайĕ çемçе, шăмми-шакки аванах ырататчĕ.

— Çитет, çитет паянлаха, — хавăртах парăнчĕ Икар, Давид тепĕр мел кăтартма хăтланнине курса. Вăл ыратакан вырăнсене аллипе асăрхануллăн сăтăркаласа илчĕ.

— Çитекене — çитернĕ, выççине — выçтарнă. Малтанлăха роботпа кĕрешсе пăхма пултаратăн. Акă эпĕ унăн меллĕхне чакаратăп çеç — вăл сан пекех кĕрешме пĕлми пулса тăрĕ.

Давид Виссарионович робот çинче тем пăркаларĕ те тимĕр купан хусканăвĕсем йăвашланчĕç. Вăл мĕшĕлти çын пулса тăчĕ.

— Кĕрешсе пăхăр-ха халĕ, — хистерĕ Давид. Икарпа робот тытăçса кайрĕç. Нихăшĕ те пĕр-пĕрне çĕнеймеççĕ.

— «Шывармань» мелне кăтарт! — канаш пачĕ ăста спортсмен.

Икар робота «аллинчен» ярса илчĕ те ăна урайне çавăрса пăрахрĕ.

— А, халĕ эсĕ выртатăн-и? — мăнкăмăллăн каларĕ Икар, — Пĕл эпĕ камне...

Пушă вăхăтсенче кашни кунах кĕрешме пуçларĕç Икарпа робот. Ачан ал-ури, çанçурăмĕ кĕрнекленсе вăй илсе пыни палăрчĕ. Робот çаврăнăçулăхне ӳстерсе пынăçем арçын ачан ăсталăхĕ те хушăнчĕ. Халĕ вăл кĕрешмелли мелсенчен нумайăшне пĕлет. Давид та хăш чухне ăна часах çĕнеймест.

Икар хăвăрт ӳссе çитĕннине пурте асăрхарĕç. Ун пурнăçне шикленерех сăнатчĕ ашшĕ. Нимĕнле хăрушлăх та çуккине кура лăпланчĕ. Акселераци законĕсем «Çăлтăр» карап çинче тата вăйлăрах иккен.

Тĕнче уçлăхĕнче виçĕ арçынпа ӳссе çитĕннĕпе пĕрех пĕр ача вĕçеççĕ. Çĕрпе сывпуллашнăранпа — çулталăк. «Сар хĕвел» патне çитме вара тепĕр икĕ парсек. Сахал мар вăхăт кирлĕ çитес çĕре çитме.

...Пĕр кунхине командор пурне те хăй патне чĕнчĕ. Вĕçеве кĕскетме шухăш тытнă-мĕн. Карап хăвăртлăхне ӳстерме мĕнле майсем пурри пирки шутласа пăхма сĕнчĕ вăл. Пурте шухăша кайрĕç. Пӳлĕмре шăп. Чи малтан Элим сирсе ячĕ çав шăплăха.

Ман шутпа, карапа йывăрлатмалла, вара вăл, шыв çинчи сулмаклă пĕрене пек, вакуум юхăмĕнче хăвăртрах шăвĕ.

— Кирлĕ йывăрăша ăçтан тупăн-ха? — ыйтрĕ Давид.

— Ăçтанни паллă, — терĕ Икар, — Карап хыçĕнчен. Унта протонсемпе электронсем тем чухлех. Вĕсене пуç-тарса «Ăстаçăна» паратпăр, вăл вара тĕрлĕрен йывăр япаласем туса парĕ,

Кхм тукалать Давид. Савельевĕ вĕренекен çине ытарлăн пăхать.

— Тĕрĕс шухăш, — килĕшет командор. — Çак минутран пуçласа эпир уçлăхра эксперимент пуçлатпăр. Пурте хăвăр ĕç вырăнĕсене таврăнăр. Элим, эсĕ «Ăстаçана» хатĕрле. Давид, эксперимент мĕн чухлĕ вăхăт йышăннине шутла. Икар, çапкаланса выртакан япаласене пуçтар-са хур. Эпĕ молекулярлă шутлав машинăна çĕнĕ программа кĕртĕп.

«Çăлтăр» карап çинче хĕрӳ ĕç. Вăхăт иртнĕçем хăвăртлăх ӳссех пычĕ. Вĕçевçĕсем, карапа автомсат режимне куçарса, антигравитаторăн вырăнĕсене йышăнчĕç. Тепĕр икĕ кунран йĕри-таврара ахăр самана пуçланса кайрĕ тейĕн. Рубкăри теленавигатор экранĕ çинче тĕлĕнмелле ӳкерчĕксем çуралчĕç. Темĕнле пысăк çутă муклашкасем карапа хăвалаççĕ, малтан хумсем тапăнаççĕ. «Çăлтăр» карап çутçанталăкăн хăрушă вăйĕпе кĕрешни палăрчĕ.

  
   6. Сарă кун çĕршывĕнче


   Хăрушă вĕçеве карап, палăртнă пекех, «Сар хĕвел» çывăхĕнче вĕçлерĕ. Хăйсем хăш тĕлтине пĕлнĕ хыççăн космонавтсем карала тĕрĕслеме пуçлареç. Тĕрĕс-тĕкелех иккен, ванман. Регенераци пӳлĕмĕнче нимĕн те улшăнман, пурте хăйсен вырăнĕнчех. «Ăстаçă», тин çеç туса хатĕрленĕ пек, йăлтăртатса ларать. Элим унăн энерги пайĕн клавиатура кнопкисене пусрĕ. Часах кашни каютăна таса та тутлă сывлăш сарăлчĕ. Космонавтсем кăмăллă. Халĕ «Сар хĕвеле» тĕ (урăх çăлтăр системине) тĕпчеме юрать. Анализаторсем кăтартнă тăрăх, спектрĕ те, температури те унăн ӳсентăрансемпе чĕрчунсем валли йăлтах çителĕклĕ пулмалла.

Канашласа илнĕ хыççăн çывăхрах пек туйăнакан сарă çутăллă планета патне веçме шут тытрĕç. Тепĕр кунхинех ун йĕри-тавра çаврăнма тытçăнчĕç. Планета çинче темĕнле çуртсем пур, вĕçекен чĕрчунсем е аппаратсем курăнаççĕ...

Нумай шухăшласа тăмасăрах, туссем экспедицие хатĕрленчĕç. Гравиплан çине кирлĕ приборсем тата пĕчĕк «Ăстаçа» илчĕç. Акă анса ларма вăхăт та çитрĕ. Космонавтсем, «Çăлтăр» карапа автомат хăй тытса пымалла туса, гравиплан çине кĕрсе ларчĕç. Командор старт кнопкине пусрĕ те, вĕсем унпа «ирĕке» вирхĕнсе тухрĕç. Планета калăпăшĕпе хирĕç шăвать тейĕн. Аялта сарă тĕслĕ вăрмансем, юханшывсем. Часах вĕçевçĕсен çулĕ çинче пысăк хула курăнса кайрĕ, Гравиплан çав хула айккинчи хире, пĕр айлăма, анса ларчĕ. Йĕри-тавра нимех те курăнмасть. Пурпĕрех питĕ асăрхануллă пулчĕç пĕрремĕш утăмсем. Гравиплана пытарчĕç. Вĕçевçĕсенчен кашни мĕнле те пулин хĕçпăшалланнă. Элим хăй «чăматанне» çĕкленĕ. Юттăн курăнаççĕ. Тӳпеме хăпарса çитрĕç çеç — пурте тăп чарăнса тăчĕç. Тĕлĕнмелле! Каялла Çĕр çине çаврăнса çитмен пулĕ те? Инçех те мар пĕр çăмăл машина, ун çумĕнче сын (шофер пулас) аппаланать. Каялла çаврăнса та пăхмасть. Космонавтсем кутăн чакрĕç, канашласа илчĕç: пымалла-и ун патне, çук-и?

Çĕнĕ тумтир кирлине ăнкарса илчĕç. Вара вĕсем, каялла çаврăнса, «Ăстаçă» пулăшнипе пурин валли те шо-ферăнни пек тумтир «çĕлетрĕç». Çакăн хыççан тӳпеме хăюллăнах хăпарчĕç. Николай Ильич, асли вырăнне пулса, хайхи çынна, ним калама аптранăн: «Салам, вăй патăр!» — терĕ.

Лешĕ ерипен çеç пуçне çĕклерĕ. Пăх-ха, умра çын-çынах. Хăй чăм шыва ӳкнĕ. Вăл темĕскер каларĕ. «Лирменкират» илтĕнчĕ хăлхана, Çук, пĕртте тĕлĕнтермерĕ ку. Çутçанталăк законĕсем пур çĕрте те пĕрешкел. Уйрăмлăхĕсем вара çителĕклех.

Çакă паллă пулчĕ: двигателĕн пиçиххийĕ татăлса кайнă. Хуçи ăна пралукпа çыхсă лартасшăн тĕрмешет. Элим «чăматанне» уçрĕ те пиçиххине унта чиксе хучĕ. Самантрах вĕр-çĕнни кăларса тыттарчĕ. Аран-аран ăнланса илчĕç шофер мĕнлерех тав тăвасшăн пулнине. Пĕрле пыма чĕнет-мĕн. Вĕсем унăн машини ăшне кĕрсе ларчĕç. Машини электричество вăйĕпе ĕçлет пулас. Çĕр çинчисемпе танлаштарсан, ăна чаплах тееймĕн. Унашкаллисем çирĕммĕш ĕмĕр вĕçнелле пулнă. Пĕр хитре хăна çурчĕ умĕнче чарăнчĕç. Шалта питĕ хăтлă. Апатланмалли те çавăнтах. Çыннисем лăпкăн калаçаççĕ, кăмăллă.

Хулине вара таçта курнă пек туйăнать. Тен, кивĕ киносенче? Çапах пурне те килĕшрĕ ку çĕнĕ тенче. Чи малтан кунти халăхăн чĕлхине вĕренмелле. Ку «чăматан» ĕçĕ. Кашни калаçăвах çырса илсе, вĕсен пĕлтерĕшне шырамалла. Ерипенех тăлмач вырăннех ĕçлеме пуçларĕ «Ăстаçă». Вĕçевçĕсем вăл пулăшнипе хăйсем те ун-кун ăнкараççĕ ĕнтĕ.

Тăван ен пекех килĕшрĕ йĕритавралăх. Ятне куçарсан, Сарă кун çĕршывĕ пулать иккен. Таçта та çитсе курчĕç космонавтсем. Хăйсене ытти çĕртен килнĕ туристсем пек кăтартреç, ыйтусене шӳтлесе ирттерсе ячĕç.

...Юлташĕсем мĕн-мĕн хушса янисене пĕр самант та манмасть-ха Икар: шкул картишне асăнмалăх лартма хунав илсе каймалла, кунти ачасен пурнăçне, вăййине тĕпчемелле. Эдитăна хăюллă арçын ачапа паллаштармалла, Чи кирли вара — çăлтăра çăлмалла. Операци те çавăн ятлах-çке. Анчах кунта никама та нимĕнле пулăшу та кирлĕ мар пек. Паллашакансем те пулмарĕç.

Пӳрни пӳрт умнех пырса выртать, теççĕ. Камшăн мĕкле те — Икаршăн тĕрĕсе килчĕ ку. Вăл уçăлма тесе урама тухнăччĕ. Ăна хиреçех пĕр арçын ача килет. Пĕр-пĕринчен иртнĕ чухне тем каларĕ те, çынна хăратма шутланă тейĕн, икĕ аллине çӳлелле çĕклесе çат тутарчĕ. Хăй йăл кулать. Пĕлет Икар: ку вĕсен, Çĕр çннчипе танлаштарсан, алă тытнине пĕлтерет, пĕрре çеç мар курнă. Акă мĕн ăнланчĕ вĕçевçĕ. Ку вĕсене лартса килнĕ шоферăн ывăлĕ-мĕн. Ийвет тесе чĕнеççĕ. Ашшĕ ăна хăйне мĕнле пулăшни çинчен каласа кăтартнă. Унăн та мотороллер пек машнна пур. Сăнчăрĕ татăлса кайнă пирки халлĕхе ним усăсăр ларать. Çавна, май килсен, туса пама ыйтать те Ийвет.

— Юрать, — килĕшрĕ Икар. Вăл, Элим Петровичран «чăматанне» ыйтса илсе, Ийвет патне кайрĕ. Самантрах хатĕр пулчĕ кирлĕ япала. Савăннипе çĕнĕ юлтăшĕ пуçхĕрлĕ тăчĕ. Хăй питĕ хăюллăскер. Тарăн çырма урлă хунă ансăр каçăпа мотороллерĕпе шăхăрса çеç каçса каять. «Шăп та шай Эдита кăмăлне каймалла ку», — шухăшласа илчĕ ача.

Икар хăйĕн юлташĕсем пирки асăрхануллăн каласа кăтартрĕ. Паллах, Эдита ятлă хитре хĕрача хăюллă арçын ачапа паллашма кăмăл тунине манмарĕ. Ийвет чăн-чăн паттăр пек тытрĕ хăйне çавăн хыççăн.

Тепĕр кунне те Икар ун патне кайрĕ. Усал хыпар кĕтсе илчĕ ăна. Ийвет чирлĕ выртать. Хальхинче вăл тарăн вар урлă пĕр вĕрлĕк хунă та каçма тăнă. Варрине çитсен тытăнса тăрайман, сирпĕнсе аннă, урине хуçнă. Тавçăрчĕ Лавров: Эдитăна юрасшăн тăрăшать иккен çĕнĕ тусĕ.

...Пĕррехинче, курса çӳренĕ чухне, Икар ту урлă çул хывакансем патне пырса тухрĕ. Тĕлĕнмеллипех тĕлĕнчĕ. Чулсене алă вĕççĕн ватаççĕ. Ара, сирпĕтсе яма пулать-çке. Тонни-тоннипе самантрах ишĕлсе анать.

Икар ырă кăмăллă хуçасем валли парне хатĕрлесшĕн пулчĕ. Динамит илчĕ те пушхире кайса тĕрĕслесе пăхрĕ. Ак тамаша! Çурăлмасть вăл. Тепри те сасă памарĕ. Шухăша кайрĕ арçын ача. Мĕнрен килет? Кунта мĕнле пайăркасем пуррине пĕлес тесе, вăл атмосферăна анализаторпа тепĕр хут тĕрĕслерĕ. Çакă палăрчĕ: Х-хумсем нумай иккен.

— А-а, — аса илчĕ Икар. Кашни шкул ачи пĕлет вĕсем хими реакцин хăвăртлăхне чакараççĕ. Вăл вара çĕнĕ динамита «Ăстаçăпа» усă курса турĕ, Х-хумсемшăн изолятор пулса тăракан пĕчĕк ещĕке вырнаçтарчĕ. Ĕçлекенсем апатра чухне ăна, сăрта сирпĕтмелле туса, шăтăка чиксе хучĕ, хăй тĕмсем хыçне кайса пытанчĕ.

Хăватлă сасă янраса кайрĕ. Куç хупса илнĕ çĕре — сăрт çук та. Сарă кун çĕршывĕн çыннисем пур енчен те чупса пычĕç. Савăнасса кĕтнĕччĕ Икар, анчах вĕсем куçĕсене темшĕн чарса пăрахнă. «Çăлтăр хуçисене усă кӳтĕм», — тесе шутларĕ вăл. Пĕлеймерĕ Икар ку вăл пысăк ĕç мар, пысăк пăтăрмах пуçламăшĕ пулнине. Кайран вăл темиçе хутчен те: «Чавса çывăх та — çыртма çук», — тесе ӳкĕнчĕ. Халлĕхе çеç ним шухăшсăр çӳрерĕ-ха.



*  *  *

— Элим Петровичăн паян çуралнă кунĕ, — чупса кĕчĕ Давидпа ашшĕ патне Икар.

— Епле апла? — тĕлĕнчĕ Николай Ильич. — Вăл хĕлле çуралманччĕ-и çак? Халĕ çулла-çке. — Унтан хăйсем ăçтине аса илчĕ те çапла каларĕ: — Лайăх паллă тăватпăр. Икар, вĕçтер библиотекăна, Савельева пĕлтер ун пирки.

Элим Петровича кунти халăхсен историйĕ илĕртрĕ. Кĕнекесем аллинчен каймарĕç. Çĕр çинчи тĕнче литератури часах çĕнĕ произведенисемпе пуянланĕ, мĕншĕн тесен Савельев пайтах пухрĕ вĕсене, çыра-çыра илчĕ. Çĕнĕлĕх хыççăн çĕнĕлĕх шĕкĕлчерĕ. Тепĕр тĕлĕнтермĕш вуласа пĕлчĕ паян. Сарă кун çĕршывне «тӳнтерьенсем» пĕрмай тапăнасшăн çуннă. Кунта халăхăн ырă пурнăçĕшĕн тăрăшаççĕ пулсан, унта хĕçпăшал тăваççĕ. Вĕсем Сарă кун çĕршывне икĕ çул каяллах вăйлăн тапăнма хатĕрленнĕ иккен. Усал хыпар утпа çӳрене. «Эпир тытни мар-ши?» — шухăш çиçрĕ пуçра. Кайран хăтăлмалли меслет шыраса тупаççех: Х-хумсен станцийĕсем туса лартаççĕ. Мĕнлерех хумсем вĕсем — питĕ пысăк вăрттăнлăх, анчах çакă паллă: хими реакцин хăвăртлăхне чакараççĕ. Çавăнпа ку территорире нимĕнле сирпĕнӳ те пулма пултараймасть. Çĕршыва хăшпĕр енчен сиен те кӳрет ку. Сăмахран, туннель чавнă чухне тăва сирпĕтсе яраймастăн. Пневмомăлатукпа тар тăкма тивет.

Библиотекăра кашнинчех пĕр сăпай та чипер хĕрпе тĕл пулма тиврĕ Элим Петровичăн. Ăна пĕрре курсах питĕ кăмăлларĕ вăл, унпа лайăх паллашса çитрĕ. Хĕре Аюль тесе чĕнеççĕ иккен. Шуçăм ятлă, эппин. Элим ăна хăйĕн çуралнă кунне палăртма кафене чĕнчĕ. Килĕшрĕ хĕр.

Давид — ăста кĕреке пуçĕ. Элимпа Аюль пирки ăшă сăмахсем каларĕ. Пĕр кĕтесре вара темĕнле çынсем ларнă, сиввĕн пăхаççĕ. Хăйсем пĕр вуннăн.

— Эй, эсир хĕвре чул чиксе ан çӳрĕр, пирĕн юлташшăн шерпет ĕçсе парăр, — сĕнчĕ вĕсене Давид. «Чăматан» çав сăмахсене куçарса панă-паман лешсенчен пĕри сиксе тăчĕ.

— Ăçта кунта чул? — хĕвне силлерĕ вăл,

Пирĕн хаваслă туссем ахăлтатса кулса ячĕç. Ура çинче тăраканни темскер каларĕ.

— Эсир чĕрĕ шапа çиетĕр, — куçарса пачĕ «Ăстаçă». Давид, ку сăмахсене илтсен, тарăхса кайрĕ. Пирĕнле каласан, «карма çăварсем» тени пулать ку. Çилленмелли ытлашшиех çук. «Чăмăтан» идиомăсене тĕрĕсех куçарайманни пăтăрмах кăтартать.

Пĕр чĕлхе тупрĕç темеллеччĕ ĕнтĕ. Ахăрса та ирттерчĕç. Акă лешсем хăйсен кĕввине кĕрлеттерчĕç. Пĕри, пуринчен малтан сиксе тăрса, Аюль патне пычĕ.

— Айăп ан тăвăр та, эпĕ сирĕнле ташлама пĕлейместĕп, — каçару ыйтрĕ хĕр.

— Эсĕ юлташсем умĕнче мана намăса яма-и? — хар кăшкăрса тăкрĕ хайхи. Кунта ларакансенчен ыттисем чарнипе çеç лăпланчĕ лару-тăру. Официант çапла ăнлантарса пачĕ: «Вĕсем, Сар кун çĕршывĕнчи çынсемле каласан, «тӳнтерьенсем». Хăйсем мухтанма юратаççĕ, Вĕсен енче пурте çав тери ырлăхра пурăнаççĕ имĕш. Суяççĕ пулас ытларах. Ахальтен мар калаçăвĕсенче те тăтăшах «чура», «тарçă» сăмахсем тĕл пулаççĕ. Темшĕн Сарă кун çĕршывĕпе питĕ кăмăлсăр. Мăнна хураççĕ хăйсене. Пуринчен те ăслă тейĕн. Давид чăтса тăраймарĕ:

— Эсир каппайланатăр-ха, çапах та çынсене ырă туса курнă-и?

— Çук. Эсир? — кăсăкланчĕ пĕр «тӳнтерьенĕ».

— Эпир, сăмахран, тӳрĕрен çул хывма пулăшрăмăр. Пысăк тăва сирпĕтсе ятăмăр, — мухтанать Икар. — Пирĕн «Ăстаçă» теме те пултарать.

Пурте ун çине шăтарасла пăхса илеççĕ. Элим пуринчен ытла хыпăнса ӳкрĕ. Николай Ильич тӳрех асăрхарĕ çавна. Вара вăл, çывăрас килнĕ чухнехи пек, юриех вăрăммăн анасласа илчĕ.

— Юлташсем, паянлăха çитĕ. Канас пулать, — пурне те илхенмелле хыттăн каласа хучĕ вăл.

Элим Аюле ăсатма, ыттисем гостиницăна канма тухса кайрĕç. Тепĕр çур сехетрен пурте пĕр пӳлĕме пухăннă космонавтсем паçăрхи ыйтăва çĕнĕрен хускатрĕç. Командор кунта асăрхануллăрах пулмалли çинчен калаçрĕ, Икара ăс кĕртсе илчĕ. Çав вăхăтра пӳлĕме официант мăнаçлăн пырса кĕчĕ. Аллинче тем пысăкăш торт. Ресторантан çуралнă кун ячĕпе саламласа парса янă иккен. Давид пысăк çĕçĕ ярса тытрĕ те, торт çиес килет текелесе, шап-шур çавракана хăвăрттăн касрĕ. Пăшш туни илтĕнчĕ шалтан.

  
   7. Тĕксĕм хĕвел айĕнче


   Тĕттĕм шăплăхра чи малтан Икар вăранса кайрĕ. «Ăçта эпĕ? Мĕн пулчĕ пире?» — ниепле те тавçăрса илеймерĕ вăл. Тăна кĕрсе пынăçем Давид торт каснине аса илчĕ. Урăх нимĕн те пуçра юлман. Тĕттĕмре хыпашласа çӳренĕ чух арçын ача темĕскер купи çине пырса тăрăнчĕ. Кунта ашшĕпе Элим Петрович тата Давид пиччĕшĕ выртнине, вĕсем чĕрĕ иккенне чухласа илсен, унăн чунĕ лăштах пулчĕ. Хăрушă çĕрте унпа пĕрле шанчăклă юлташсем тата ашшĕ пурри питех те хаклă. Анчах мĕнле тăрăшсан та, Икар вĕсене вăратаймарă. Темĕнле наркăмăш ĕçнĕ тейĕн, Çĕр çыннисем вилнĕ пек çывăраççĕ! Çавна сиссен, хăйсене хупса хунă пӳлĕмрен хыпашласа та пулин тухма шутларĕ Икар.

Вĕсем темĕнле складра-ши? Пур енчен те тимĕр стена. Ун витĕр нимĕнле сас-чĕвĕ те кĕмест. Урайĕнче сăнчăр татăкĕсем йăваланса выртаççĕ. Тĕрме апла ку. Нумай çынна асаплантарнă пулас çакăнта. Декабристсем сăнчăр сыпăкĕсенчен çĕрĕсем тунине аса илчĕ Икар, пĕрне кĕсйине чиксе хучĕ, Çĕр çинчи тусĕсене кăтартма юрĕ-ха.

Çавăнтах «Ăстаçă» çуккине те ăнланса илчĕ. Кам вăрлама пултарнă-ши?

Нумай та вăхăт иртмерĕ, тимĕр алăк чуна тивмелле хăрăлтатса уçăлчĕ. Алăкран кĕрекен çутă куçа йăмăхтарать.

— Тухăр! — кăшкăрса ячĕ пырса кĕнĕ мăн кĕлеткеллĕ çын. Ун хыçĕнче тата темиçен. Те çутă кĕнипе, те наркăмăш вăйĕ сирĕлнипе Элимпа Давид тата командор ура çине тăчĕç. Мĕн те пулин тавçăрса иличчен вĕсене тĕрте-тĕртех коридора кăларчĕç. Часах пурте пĕр пысăк та çутă пӳлĕме кĕрсе тăчĕç. Варринче пысăк сĕтел, унта çар тумтирĕ тăхăннă çын ларать. Юнашар — хуралçăсем. Сĕтел çинче — «Ăстаçă».

— Хауэр господин, эсир хушнипе пурне те илсе килтĕмĕр, — пĕлтерчĕ мăн кĕлетке.

— Аван, Нарф, аван, — ырларĕ ăна лешĕ. Унтан вĕçевçĕсен пуçлăхне, командора, пĕр йăнăшмасăр уйăрса илсе, савăнăçлăн çиçсе, ун патне пычĕ. — Хапăл тăватпăр, хаклă хăнасем! Пуринчен ытла çак «чăматана» эпир питĕ хапăл, — йĕкĕлтешрĕ вăл.

— Камсем пулатăр эсир? Мĕншĕн кунта пире вăйпа тытса килтĕр? — янăрарĕ Николай Ильич сасси.

— Сарă кун çĕршывĕнче пире «тӳнтерьенсем» теççĕ. Урăхла каласан, эпир вĕсен тăшманĕсем. Эсир вара пирĕн чи çывăх туссем пулма пултаратăр.

— Эпир чурасем те, хăравçăсем те мар. Халех ирĕке кăларăр, унсăрăн хăвăра йывăр килĕ, — хушнă пек каларĕ командор.

Тăшмансем, хăйсем кăмăлсăрланнине палăртасшăн мар пулса, хытă ахăрчĕç.

— Питех ан хăрат-ха, «тусăм». Кушакшăн — вăйă, шăшишĕн — вилĕм, теççĕ — йăпăлтатнăн сăмах хушрĕ Нарф.

— Çав «чăматан» темшĕн ĕçлемест-ха, хута ярса параймăр-ши? — япшаррăн ыйтрĕ Хауэр. — Урăх нимех те кирлĕ мар. Вара сире пирĕн патăмăрта çăтмах пулĕ.

Хауэр Элим патне пырса тăчĕ.

— Çамрăк çын, ан кутăнлаш.

— Ĕçлетчĕ вăл, хăвăр пăснă ĕнтĕ, — пăшăрханнă пек пулчĕ Савельев. Хăй питĕ савăнчĕ. Ара, тăшмансем пĕр сăмах калама пĕлмен-çке, «Туслăх пултăр яланăх» тесен çеç автомат ĕçлеме тытăнать, ятарласах çавăн пек тунă. «Тӳнтерьенсен» çăварĕнчен ырă сăмахсем ăçтан тухчăр. Вĕсем хăратаççĕ çеç.

— Мĕн тăвасшăн эсир унпа? — тарăхнине пытарма хал çитереймерĕ Давид.

Хауэр калас-и, калас мар-и тенĕ пек турткаланса тăчĕ.

— Сире нимĕн чухлĕ те сиен тумастпăр, усă çеç пулĕ, ырлăха лекĕр. Кирек ăçта та хăватлăн çурăлакан бомбăсем тума пулăшăр çеç.

Çак сăмахсене илтсен, хăй мĕн туса хунине тинех ăнкарса илчĕ Икар. Сăрта сирпĕтсе Сарă кун çĕршывĕнчи çынсене пулăшнине пулах тăшмансен аллине çакланчĕç, тата вĕсене Сарă кун çĕршывĕнчи çынсене вĕлерме хутшăнтарасшăн. Çапма пĕлмен пушă хăйсене пырса çапрĕ мар-и?

— Нихăçан та килĕшместпĕр, — çирĕппĕн хирĕçлере командор,

— Апла иккен, шухăшласа пăхма сĕнетĕп. Эпир ача вăййи вылямастпăр. Нарф! Хăлха чикки пар-ха ăна!

Мăн кĕлеткелли, мала тухса, командор патне çывхарчĕ. Аллине çĕклерĕ çеç, никам сиссе ĕлкĕриччен урайне ывтăнса кайрĕ. Хуралçăсем харăссăн туссем çине сикее ӳкрĕç.

Хаяр тытăçу пуçланса кайрĕ. Пурте пăтрашăнчĕç, Давид пĕрин хыççăн теприне çапа-çапа антарать. Командорпа Нарф кăлтăрмач пек çаврăнаççĕ. Элим хăйне ярса тытиччен Николай Ильича çăлма васкарĕ. Пĕтĕм вăйĕпе Нарфа пуçĕнчен çапрĕ, лĕнчĕр пулчĕ усал çын. Икаршăн вара чĕр мăшкăл. Никама та тапăнса ĕлкĕреймерĕ. Хĕвĕшӳ тапрансанах, ураран ӳкерчĕç ăна, халĕ ун çинче тăпăртатаççĕ. Командор, сиксе тăрса, тепĕр хуралçăна тапăнчĕ. Пурте урайĕнче йăваланнине асăрханă Давид Хауэр патне чупса пычĕ. Çав вăхăтра пăшал сасси кĕрлесе кайрĕ. Давид алли лăштăр усăнчĕ. Çавăнпа ăна тӳрех урайне çапса антарчĕç. Урассмпе тапма тытăнчĕç.

— Çитет, — чарчĕ хĕнекенсене, кăшт вăхăт иртсен, Хауэр. — Кайса пăрахăр камерăна. Тепĕр чух ăслăрах пулĕç. Пулăшу парăр, апат çитерĕр. Вĕсем — пире кирлĕ çынсем! 

Веçевçĕсене ярса илчĕç те тепĕр пӳлĕме сĕтĕрсе кĕчĕç. Икара хĕрхененçи пулчĕ Хауэр.

— Ачана урăх пӳлĕме вырнаçтарăр, — янăрарĕ ун сасси.

— Юлташсенчен ан уйăрăр мана! — йăлăнчĕ Икар.

— «Ырă сунакансем» итлеççĕ-и?

Кашни кун хистерĕç виçĕ паттăра «тӳнтерьенсем». Хăйсен енне çавăраймарĕç. Тискерленни усă паманнине тинех ăнланса илчĕç вĕсем. Вара Хауэр чееленме шут тытрĕ. «Чи лайăх вариант» пырса кĕнĕ-мĕн ун пуçне.

— Итле-ха, Нарф, — хушрĕ вăл хăйĕн чи çывăх «мăйпăранне», — тытса кил-ха Элимăн чиперккине.

Тепĕр кунне, кăнтăрла иртсен, тыткăнрисене каллех Хауэр патне «хăнана» чĕнчĕç. Хуçа пӳлĕмне кĕрсенех, чи малтан асăрхани тенкел çинче ларакан Аюль пулчĕ. Унăн илемлĕ пичĕ-куçĕ вараланса пĕтнĕ, кĕпи те пылчăклă. Çапах та хăйне паттăррăн тыткалать, хăюллăн пăхать. Çавăнтах кĕрр çавăрса илчĕç ăна туссем. Аюль хăйне мĕнле вăрлани çинчен ĕсĕклесе каласа пачĕ. Тăшмансем вăл вăхăтра шăл йĕрсе ларчĕç. Çиллине шăнарайманнипе Элим вĕсене тем туса пăрахĕччĕ, вăйсем пĕр тан пулманни пĕтерет.

— Калаçса тăранчĕç пулĕ, илсе кайăр хĕре, — хаярланать туссен савăнăçне курса тăракан Хауэр. Хуралçăсем хăйсен ĕçне пĕлеççĕ. Пĕр самантран, арçынсем çеç тăрса юлсан, хайхи каллех хăй юррине пуçларĕ. Хальхинче, паллах, урăхлараххине:

— «Туссем», пирĕн кăмăл çапла: эпир ыйтнине тивеçтерсен — эсир пурте ирекре. Малашне те кутăнлашсан, калама та хăрушă... Чи малтан Аюльпе ачана леш тĕнчене ăсататăп, сире тата хăрушăрах нуша кăтартатнăр. Пире итлетĕр пулсан — сирĕн кунçулăр йăлтах урăхла çаврăнĕ.

— Çапах та шутласа пăхма ирĕк парăр-ха, — чĕнчĕ ăна хирĕç Николай Ильич. Ку Хауэра савăнтарчĕ, Элимпа Давида вара тĕлĕнтерсех пăрахрĕ.

Камерăна таврăнсан, туссем питĕ шăппăн нумайччен калаçса ларчĕç. Тепĕр кун ир-ирех ертсе кайрĕç вĕсене хуçа патне. Аюльпе Икара тата малтанрах илсе пынă иккен. Ăнланчĕ Николай Ильич: мĕн те пулин хирĕçлесе калаçсан, ачасене асаплантарма тытăнаççĕ.

— Мĕнле çĕр каçрăр, шухăшсем мĕнле? — ура çине тăрсах кĕтсе илчĕ мăн кăмăллă хуçа.

— Чиперех, эпир хатĕр, — пуриншĕн те хуравларĕ командор.

Çакна кĕтменччĕ Хауэр.

— Епле час? — тĕлĕнчĕ вăл.

— Мĕн тăвас тетĕн, пурăнас килет. Килте арăм, тăвансем кĕтеççĕ. Ывăлăм пуçне те хам айăпа пула çийĕп. Аюле те шел. Чĕрĕ юлсан, пурте лайăхах пурăнăпăр. Шантаратăр-çке, — пӳрнисемпе выляткаларĕ командор.

— Çапла. Кирек ăçта та сирĕншĕн çул уçăлĕ. Аюль, сăмахран, кунта çĕр хут телейлĕрех пулĕ. Ун çĕршывĕнче пирĕи патăрти пек ырлăх çук, — каппайланчĕ Хауэр. — Эппин, Сар кун çĕршывĕ Пĕртанлăх уявĕнче пирен бомбăсене тутанĕ. Ха-ха-ха!

Аюльпе Икар пĕрре хĕрелсе, тепре кăвакарса кайрĕç.

— Мĕн тăватăн, атте? — кăшкăрса ячĕ арçын ача.

— Çавăн пек тумалла, ачам. Пире çухатсан, аннӳ ĕмĕрех хуйхăрĕ.

— Эпĕ нихăçан та сутăнчăк пулмастăп! — ялт çĕклерĕ пуçне чăваш ачи. Унăн куçĕнче хаярлăх, кӳренӳ. Ниçта кайса кĕреймен пирки вăл тухса тарасшăнччĕ. Мăн хуралçăсем çине пырса тăрăнчĕ. Унтан çавăнтах, вĕсен аллинчен вĕçерĕнсе, Аюльпе юнашар пырса тăчĕ. Иккĕшĕн те хусканăвĕсенче никама парăнманлăх палăрать.



* * *

Эрне ытла ентĕ вĕçевçĕсем ирĕке кăларнă пекех пурăнаççĕ. Вĕсем «тӳнтерьенсен» тĕп хулинче иккен.

Пĕррехинче çаплă, урамсемпе паллашса çӳренĕ чух, йĕр пăтăрмах сиксе тухрĕ. Ватă çын çул çинчех ниçта тапранаймасăр ларать. Пурте ăна таптанă пек çапăна-çапăна иртсе каяççĕ. Анчах никам та чарăнса тăмасть, пулăшмасть. Асăрхамаççĕ те тейĕн. Туссем чăтса тăраймарĕç, ватăна хӳтĕрех вырăна çĕклесе кайса лартрĕç. Паллашрĕç. Командор унран хула мĕншĕн ытла та кичем курăнни çинчен ыйтса пĕлес тесе тăрăшрĕ. Мучи ют çынсене шанмасăртарах тинкерчĕ. Сăмахне пĕр вăхăт чĕнмесĕр ларнă хыççăн вăраххăн ӳсĕре-ӳсĕре пуçларĕ:

— Хуçасем тасалăхшăн çунмаççĕ, вĕсемшĕн чи хакли — мул. Заводсенче вăрçă хатĕрĕсене çеç кăларма тăрăшаççĕ. Кашни тепринчен хăраса сыхланса пурăнать. Тĕксĕм, кичем пурăнăç. Хура хĕвел айĕнче пурăнатпăр тейĕн.

Вĕçевçĕсем кунти лару-тăру çинчен темиçе хут та пĕрле пухăнса канашларĕç. Хăйсене те, пусмăрти халăха ирĕке кăларма та тĕрлĕ сĕнӳсем çуралчĕç. Хуçасем хĕç-пăшалпа тĕрекленеççĕ. Пăшал таврашне пеми тусан? Командор сĕнĕвĕ çапла пулчĕ: Х-хумсен станцине туса хатĕрлемелле.

Çавна илтсен, Хауэр кĕрлесех кайрĕ:

— Кăтартăп сире Х-хумсем! Çав станци пулман пулсан, эпир тĕнче хуçиччĕ!

— Урăхла май килмест, — хăйсен вăрттăн шухăшне пытарма тăрăшрĕ Элим. — Бомбăсем çурăлассипе çурăлмассине епле пĕлĕпĕр-ха унсăрăн. Х-станци пире кирлех пулать.

— Юрать. Эпĕ килĕшетĕп, анчах та вăл станци ĕçлеттернĕ чух юнашар яланах Нарф пулать. 

Кĕтменччĕ çакна. Нарф ытла та тискер. Вĕçевçĕсен пурнăçĕ йывăрланчĕ. «Пулăшмах» тивет çав «мăйпăрансене». Унтан темиçе сăнав туса ирттерчĕç. Анăçлă килсе тухрĕç вĕсем.

— Çĕнтерӳ, çĕнтерӳ, пĕтĕм тĕнче пирĕн алăра пулĕ! — кăшкăрашрĕç усал хуçасем. Савăннипе ырă кăмăлланса кайрĕç. «Чаплă çитĕнӳшĕн» хăна пухма шутларĕ Хауэр.

Вĕçевçĕсене те «чыслă тĕпеле» лартрĕç.

— Мĕнле тав тумалла сире ку ĕçшĕн? — ыйтрĕ хаяр хуçа.

— Ывăлăмпа Аюле курас килет, — терĕ Николай Ильич. — Мĕншĕн пĕрле мар эпир?

— Иртерех-ха. Сарă кун çĕршывне çĕнтернĕ хыççăн пурте пĕрле çак сĕтел хушшинче ларăпăр.

Часах ĕçкĕ-çикĕ пуçланса кайрĕ. Пуçпулса тăракансене мухтаççĕ, каппайланаççĕ. Хауэр вĕçсе кайманни çеç. Самаях хĕрсе çитсен, вăл ура çине сиксе тăчĕ:

— Чаплă çыннăмсем, васкамалла пирĕн. Сарă кун çĕршывĕнчи Пĕртанлăх уявĕччен тепĕр икĕ уйăх çеç. Тăшмансене пĕтерме вара пире бомбăçем кирлĕ. Нумай бомба!..

  
   8. «Куçран вĕçертме юрамасть»


   Икар кун пек пысăк хуйхă нихăçан та тӳссе курман. «Чăн-чăн çывăх çынсем сутăнчăксем пулса тăчĕç», — шухăшларĕ вăл. Мĕн тери пысăк мăшкăл. Хăйсен пурнăçне çăлса хăварассишĕн Сарă кун çĕршывĕнчи халăха та сутма хатĕр. Ашшĕ тата! «Килте арăм кĕтет. Ывăлăн пуçне те çиме пултаратăп капла», — тет.

Икар чăтса тăраймарĕ, чунĕ капланса килчĕ, куçĕсенчен куççуль тапса тухрĕ. Вăл чăн-чăн ача пек уласа йĕрсе ячĕ. Сасă пĕтĕм çурта сарăлчĕ. Çакна илтсен, Николай Ильич пачах пăлханса ӳкрĕ.

— Ман ывăл мĕншĕн йĕрет? — ыйтрĕ вăл хуралçăран çирĕппĕн.

— Ăна никам та тĕкĕнмен, — тӳрре тухма тăчĕ хайхи.

— Ĕненместĕп! Сăмахăра тытмастăр, — ян кайрt командор сасси. — Эпĕ хирĕçлетĕп.

Шăв-шав пирки Хауэра пĕлтерме тиврĕ хуралçăн.

— Ачана хула тăрăх уçăлтарса çӳретмелле, анчах куçран вĕçертме юрамасть, — чееленчĕ хуçа.

Икар пĕр кĕтесе хĕсĕнсе ларнă та сивчир ернĕ пек чĕтрет. Алăка уçса, ăшшăн чĕнем пек турĕç. Арçын ача шыв сыпнă тейĕн. Иккĕн ярса тытса ирĕксĕр урама çĕклесе тухрĕç ăна.

— Хула тăрăх уçăлса çӳре, сывлăхушăн ку питĕ усăллă, — йăпатанçи пулчĕç хăйсем.

Ку сăмахсене илтсен, Икар куçĕ чарăлсах кайрĕ. Пуçра ырă шухăш çиçсе илчĕ. Анчах ăна тепĕр сăмах хура пĕлĕт сарă хĕвеле хупăрланă евĕр сӳнтерчĕ.

— Санпа пĕрле лайăх юлташ çӳрĕ. Аруч ятлă вăл. Хăвах чухлама тивĕç: хулана пĕлместĕн эсĕ. Пуçтах ачасем те тапăнма пултараççĕ, — янăрарĕ хăлхара.

Юнашар пĕр-пĕр тĕреклĕ çын пырса тăрать тесе шу-ланăччĕ Икар, анчах пачах урăхла килсе тухрĕ. Робот ярса тытрĕ ăна алăран.

— Куçран вĕçертме юрамасть, — илтĕнчĕ хыçалтан.

— Сана пула канма тивмерĕ. У-у, çĕр çăтман! Мĕн пĕчĕк ача пек нăшăклатăн, — кăмăлсăррăн мăкăртатрĕ Аруч.

«Тарасси пĕтрĕ», — шухăшларĕ Икар.

— Ан та шутла, айванкка, — çутă куçĕсемпе тинкерчĕ робот.

Ак тамаша, шутлама та хăрушă. «Çумри юлташ» куçран вуласа пырать тейĕн. Хăтланса пăх-ха шухăшламасăр çӳреме? Май килместех.

— Хура чунлă çын эсĕ. Пире кураймастăн, — пĕрмай кăмăлсăрланса пычĕ Аруч.

— Мĕн мухтамалли пур! — кăшкăрсах ячĕ арçын ача.

— Ах, кураймастăн та пирĕн çĕршыва, — тарăхрĕ робот. — Сире пулах хĕн куратпăр. Пире тапăнасшăн эсир.

Калаçма юратаканскер пулчĕ иккен. Сăмаха ахальтен мар ĕнтĕ хăй пуçлать. Аруч ăна Сарă кун çĕршывĕн çынни тесе шутланине сисрĕ Икар.

— Пирĕн хура шухăш çук, йăнăшатăн, тусăм, — терĕ лăпкăн арçын ача.

— Ăçтан санăн тусу пулам! — кӳренчĕклĕн кăшкăрса тăкрĕ робот. — Эсĕ манăн тăшман! Санран эпĕ аслăрах та, — хăйĕн ĕç вырăнĕпе мухтанасшăн пулчĕ ĕнтĕ вăл.

Икар çавна чухлаймарĕ.

— Миçере вара эсир?

— Мĕн тума кирлĕ ку сана? Ну, вунултта кайнă тейĕпĕр.

— Пĕр çулхисемех-çке эпир, — робота хулпуççикчен савăнса çапрĕ Икар.

Аруч тем аса илнĕн сиккелесе илчĕ.

— Эх, вылясчĕ пĕрре тăраниччен çавсем пек, — терĕ капăр çурт умĕнчи ачасем çине кăтартса.

— Атя унта! — хальхинче Икар робота алăран хăй ярса тытрĕ. Хĕрхенчĕ вăл чунсăр «çынна».

Темиçе утăм турĕç иккĕшĕ. Шари! çухăрса ячĕ Икар. Робот ăна пĕтĕм вăйпа çавăрса илнĕ.

— Ух, провокатор! Ахальтен асăрхаттармарĕç пирĕн халăха, эсир усал тума яланах пултаратăр тесе, — çуйăхрĕ вăл. — Мана шанчăкран кăларттарăттăнччĕ! — Икара пăвма аллисене çĕклерĕ вăл.

— Мана вĕлерсен, хăвна та кун пулмасть, — каласа ĕлкĕрчĕ арçын ача.

— Çитет уçăлса çӳреме, киле каяр! — уринчен тапса ӳкерчĕ Икара. Унтан хăех çĕклесе тăратрĕ.

Арçын ача çул тăршшĕпех уксахласа пычĕ. Çавна асăрхасан, хуралçăсем хыпăнса ӳкрĕç.

— Мĕн пулчĕ сана?

— Ансăртран кирпĕче пырса тăрăнтăм, — суйрĕ Икар.

— Мĕншĕн йĕркеллĕ упраймарăн ачана, — чукмарпа сулса çапрĕ Аруча пĕри.

Кĕтменччĕ Икар робот та йĕме пултарнине. Вăл çынран та хăрушă ахлатать иккен. Чуна пырса тивет.

Арçын ачана пачах урăх пӳлĕме илсе кайрĕç. Чӳречисем тимĕр решеткеллĕ пулмасан, тĕрме тесе ниепле те калаймăн. Чечексем йĕри-тавра. Алăк шалт хупăнчĕ ун хыççăн.

«Тараймарăм, — хашш сывларĕ Икар. — Кунашкал май текех килес çук!» — çĕрĕпех куç хупмарĕ вăл.

Робот та çывăрмарĕ. Паян шанса панă ĕç килĕшӳллĕрех. Ытти кунсенче тĕрмере вилнĕ çынсене сĕтĕрмеллеччĕ унăн. Малашне, тен, тасарах ĕç тупса пама пултаратчĕç. Чыс-хисеп илме май пурччĕ. Арçын ача хăйне хĕненине хуçасене каласа парсан — вара пĕтрĕ, патак айĕнчен тухаймăн. Тĕрĕссипе, вĕсем хушнипех чылай-чылай çынна сусăрлатса хăварнă-ха. Хăнăхнă йăлапах пулса тухрĕ ĕнтĕ. Тавах, пăвса пăрахасран асăрхаттарса ĕлкĕрчĕ.

Ирхине Икара каллех урама илсе тухрĕç. Аруча курсан, вăл кутăн чакрĕ. Ĕнер ăна Икаршăнах патак лекнĕччĕ-ха. Паян кун кăтартмасть ĕнтĕ.

Хальхинче робот хаваслăрах пек курăнчĕ. Сăлтавĕ паллă: таса ĕçре вăл. Çапах та хăй ырă та, хаяр та чĕнмест. Икарăн мĕнле те пулин тармалла. Робот сăн-сăпачĕ пĕрре те улшăнмасть-ха. Тен, ĕнер пуçран çапнă хыççăн сисĕмĕ чакман-ши унăн? Мĕн пулать те мĕн килет — сăмах çавăрттарма шутларĕ Икар.

— Ахалех эсĕ Сарă кун çĕршывĕ пирки усал шутлатăн. Çынсем унта пурте пĕр тан-çке.

Робот пĕр сăмах та чĕнмерĕ, ятлаçмарĕ те. Икара вара куçран вĕçертмерĕ.

Тепĕр кунхине чĕмсĕр Аруч Икара хăй ыйту пачĕ:

— Эсĕ ĕнер калани тĕрĕсех-и?

— Тĕрĕс.

— Сар кун çĕршывĕнчи роботсем телейлĕ теççĕ.

— Паллах, — савăнса кайрĕ Икар.

— Каяр-и пĕрле? — куçран пăхрĕ вăл арçын ачана. — Атя апла кунталла, — хĕвелтухăçнелле кăтартрĕ робот.

Хула тулашне тухрĕç. Пысăк юханшыв хĕррине çитме нумаях юлманччĕ. «Каялла таврăнăр!» — тесе кăшкăрни илтĕнсе кайрĕ.

— Пире йĕрлеççĕ, — хыпăнса ӳкрĕ Аруч.

Вĕсем тарма тытăнчĕç. Пульăсем пуç çинченех шăхăрса иртеççĕ.

— Пĕчченех тар, — тере робот, чупма чарăнса.

— Мĕнле апла? Сана вĕлереççĕ, — вырăнтан хускалмарĕ Икар.

— Тар теççĕ. Эп сана хӳтĕлĕп, — вăйпах хистерĕ Аруч. — Пире çынсем малтанласа ырă тĕллевпе ăсталанă. Хуçасем пăсрĕç. Çавăншăн тавăрам, — терĕ те ыткăнса килекен икĕ йĕрлевçе хирĕç утрĕ. Малтине тӳрех çапса ӳкерчĕ. Тепри, кутăн чака-чака пырса, робота темиçе хутчен печĕ. Аруч вилнĕ çыннăн пăшалне ярса тытрĕ, тăшманне тĕллерĕ. Иккĕшĕ те харăсах тĕшĕрĕлсе анчĕç.

Икарăн пĕр самант та тăхтама юрамасть. Ăçта тармалла? Куç умĕнче пысăк юханшыв. Ун урлă сиксе каçаймăн. Арçын ача çыран хĕрринче ниçта кайса кĕреймесĕр чупкалама пуçларĕ. Аякрах мар сăнчăрпа кăкарса лартнă кимĕсем пур. Икар вĕçнĕ пек çитсе тăчĕ унта. Анчах мĕн ку? Пурне те çăра майлă япалапа кăкарса илнĕ. Ним тума аптранă енне унталла-кунталла турткаларĕ. Ак тамаша, «çăра» хăй тĕллĕнех уçăлса кайрĕ.

Юханшыв варрине çитеспе каллех инкек сиксе тухрĕ. Кимĕ чăх-чах туса илнĕ хыççăн чарăнса ларчĕ. Мĕн тумалла. Юрать-ха, кĕсменсем ура айĕнче выртаççĕ. Вăл вĕсемпе хăвăрттăн авăсма пуçларĕ. Кимĕ вырăнтан тапранманпа пĕрех. Каллĕ-маллĕ çаврăнать. Ăсталăх кирлĕ-çке кунта та. Икар майне тупрĕ-тупрех: кĕсменсене хăйĕн хыçнелле ывăтрĕ те, шыв ăшне ытлашши тарăн чикмесĕр, аврисенчен туртрĕ... Хăнăху пулманнипе шалтах ывăнса çитрĕ. Киммине юхăм пĕр еннеллерех хăвалать. Ку лайăх, вăрман унта.

Тата кăштах авăснă хыççăн вăл, сас тумасăр, шыва анчĕ. Кунта тарăн иккен. Ишме ăста-ха, шыв айĕнче те чылаях чăтма пултарать. Пĕтĕм вăйран малалла талпăнчĕ хăй. Тумтир аялалла туртать. Аран-аран çитсе ӳкрĕ хăмăшлăха. Унтан йăпшăнса тухрĕ. Инçех те мар çынсем лараççĕ. Акă пĕри ун еннеллех килет. Икар ерипен каялла чакрĕ, сип-симĕс шыва мăй таранах кĕрсе ларчĕ. Шăнса кайрĕ, шăлĕпе шăлĕ перенмест хăйĕн.



Лешсем, чăнах та, темĕскер шыраççĕ пулас. «Мана мар-ши?» — шухăш вĕлтлетрĕ пуçра. Сасă илтĕнме пăрахсан, Икар хăмăшлăхран пуçне кăларса пăхрĕ. Хай-хискерсем анаталла танккаççĕ. Вĕсем курăнми пулсанах, вăрмана тапса сикре арçын ача. Чупма та кансĕр. Лăчăр-лăчăр тăвать урари пушмак. Утрĕ-утрĕ малалла. Юрать-ха, çанталăкĕ ăшă. Çири тумтир пăсланса типрĕ. Пĕр пĕчĕк уçланка пырса тухрĕ Икар. Çакăнта канас килчĕ унăн. Хырăмĕ çурăм çумне çыпçăннă. Умрах темле çырласем куç хĕсеççĕ. Пуçтарса çирĕ вăл антăхсах.

Унтан тĕмеске çумне пырса ларчĕ. Сисмесĕрех ыйха путрĕ.

Кайăксен юррипе вăрансă кайрĕ Икар. Арçын ача ун-кун пăхкаларĕ — никам та çук иккен. Вăл, сиксе тăрса, вăрманалла тинкерчĕ. Анчах ăçталла çул тытмалла? Çывăрса йăлтах манса-арпашăнса пĕтнĕ. Хĕвеле те пĕлĕт хупăрласа хунă. Хула ачи, пысăк та илемлĕ парксемсĕр пуçне, сĕм вăрманта пулса курман, уйрăмах пĕччен. Шкулта вĕрентнисене аса илчĕ. Йывăçсем тăрăх та кăнтăрпа çурçĕр енĕсене пĕлме пулать-çке, компассăрах.

Хĕвелтухăç ăçталлине тĕшмĕртрĕ çапла. Утнă çĕрте утать вăл, чупнă çĕрте чупать. Ăна хăваланă пекех, каç сĕмлĕхĕ çывхарса çитрĕ. Йывăçсем çул çине туха-туха лараççĕ тейĕн. Тĕрлĕрен шăв-шав хутшăнчĕ. Уланă пек сасă илтĕнет. Хăрушă иккен каçхи вăрманта. Икар пĕр пысăк йывăç çинче çĕр каçма шут тытрĕ. Çывăрса кайса унтан ӳкесрен çыхăнма сăнчăр пур кĕсьере. Çăмăллăнах хăпарчĕ вăл çӳлелле. Майлашса ларчĕ аялти пĕр турат çине. Çăлтăрсем нумай-нумаййăн йăлкăшма пуçларĕç. Çăлтăр çинчен çăлтăрсене куратăн, тĕлĕнмелле. Пирĕн Çĕр ăçтарах-ши? Çук, Çĕр çинче каçсем чылай илемлĕрех. Тем çитмен пек туйăнать кунта тӳрех. Ара, уйăх-çке! Ахаль-и ун çинчен çавăн чухлĕ сăвă-юрă хывнă. Сĕм-авалах çынсем, ăна сăнаса, çанталăк мĕнле пулассине пĕлме пултарнă. 

Тунсăх пусса килчĕ Икарăн чун-чĕрине. Тус-тантăшĕсем мĕн тăваççĕ-ши инçетре-инçетре? Каç-ши, кăнтăрла-ши унта? Амăшĕ ăна пĕрмай аса илет ĕнтĕ. Эх, вĕçĕччĕ те кайĕччĕ киле.

Ире аран-аран кĕтсе илчĕ Икар. Çав хушăра кăштах тĕлĕркелерĕ, час-часах шарт сиксе вăранса кайрĕ. Шуçăмпа арçын ача йывăç çинчен йăралайса анчĕ. Курăксем йĕпе. Хырăмĕ хыр тăрринех кайнă. Мĕн тупса çимелле? Çул çинче улмуççисем евĕрлĕ йывăçсем тĕл пулкаларĕç. Улмисем йӳçĕ, пулса çитмен. Мĕнле те пулсан чĕре сури тумаллах. Унсăрăн, халтан кайса, ура çине тăраймăн. Пĕтрĕ вара шанчăк...

Ăш çунать. Икар шурлăха пырса тăрăнчĕ. Шыв ĕçсе тăранатăп тесе савăннăччĕ, кăлăхах пулчĕ: ай, йӳçĕ иккен.

Икар тӳрĕрен кайма шут тытрĕ. Кашни пусмассерен çĕр чĕтреннĕн туйăнать. Шурлăх варрине чиперех çитрĕ. Малалла вара ура путнăçемĕн путсах пычĕ. Акă вăл пĕç тĕп таранах кĕрсе ларчĕ. Юрать-ха, темĕнле майпа килсе выртнă вĕрлĕк пур юнашарах. Ăна вăл хăй çумне туртса илчĕ, ун çине хырăмĕпе уртăнчĕ. Пĕр урине аран-аран туртса кăларчĕ — пушмакĕ тăрса юлчĕ, теприн те. Малалла çара уранах танккама тиврĕ.

Кун хăвăрт иртсе кайрĕ. Юман евĕр пысăк йывăç хăвăлĕнче çĕр каçма шутларĕ Икар. Кунта чылай аванрах пек туйăнчĕ малтанласа, анчах темĕскер чăштăртаттарса çӳреме тытăнчĕ. Çын çӳллĕшĕнчи хăвăла кармашасшăн. Арçын ача хăйĕнпе пĕрле çивĕч вĕçлĕ хулăн та вăрăм патак илнĕ. Тăнк тăрăнтарчĕ сăмсинчен. Тинех сирĕлчĕ çав усал. Ирхине тăчĕ те — тĕлĕнсех кайрĕ: хăвăл умĕнче пакша евĕрлĕ чĕрчун выртать. Апат-çке ку! Мĕнле çимелле ăна? Пĕçерсе çиме май килсен... Ăçта-ха çулăмĕ? Ара, чулсем выртаççĕ-çке шырланра! Тен, вутчуль вырăнне усă курма пулать? Кăваккăн йăлтăртатса выртаканнисене суйласа илчĕ вăл. Типĕ мăк пухрĕ. Чĕртме тесе шаккасшăнччĕ çеç — хăраса кайрĕ: тĕтĕмне асăрхама пултараççĕ-çке. Чим-ха, типĕ кăвайтсем çеç кирлĕ. Вăл, вут-кăвар алхасса ан кайтăр тесе, тăмлă вырăн суйласа илчĕ.

Çывăхра нимĕнле ӳсентăран та çӳк. Икĕ чула типĕ мăк çинче шакка-шакка алă та ывăнчĕ. Тинех мăкăрлана пуçларĕ. Вăл ун çине малтанласа вĕтĕ туратсем çеç, çулăм вăй илсен — шултрисене хучĕ. Чĕрчуна сăнчăрăн пĕр вĕçĕпе яваласа çыхрĕ, тепринпе патакран çаклатрĕ, унтан ăна çулăм çине тытрĕ. Çăтăр хыпса илчĕ çăмĕ. Çук, кун пек юрамасть, çунса кайма пултарать. Вара вăл кăвайт кăварланасса, кĕл пуласса кĕтрĕ.

Лайăх ăшаланчĕ кайăк. Икар, икĕ кун ĕретлĕ апат çименскер, шăммисене те кăшласа ячĕ темелле. Вучаха тĕплĕ сӳнтерсе, çула пуçтарăнчĕ. Çур çухрăма яхăнах утрĕ васкавлăн. Пĕрмай темĕскер çитмен пек туйăнать.

«Сăнчăр-çке!» — аса илчĕ вăл. Мĕн тăвайăн, каялла таврăнма тиврĕ унăн.

Пĕр уйах ытла асапланчĕ çапла çулçӳревçĕ. Ывăнса çитрĕ. Вут чĕртесшĕнччĕ пĕринче. Çук, пулмарĕ. «Сарă кун çĕршывĕ çывăхра апла», — тавçăрчĕ ача. Чим, умра çутă курăнмасть-и? Уçланкă-ши? Кушак пек йăпшăнса утрĕ малалла Икар. Çывăхрах пĕр касă сухаласа иртнĕ сарлака лаптăк. Акă тата пăшаллă çын каллĕ-маллĕ çӳрет. Чикĕ! Мĕнле каçас пулать тепĕр енне? Пилĕк минутранах чупса каçмалла та... Салтак хĕвелтухăçнелле çаврăнса тăчĕ. Хăй инçетелле тинкернĕ. Çав вăхăтпа усă курма шутларĕ те арçын ача. Салтак патĕнчен ун енне шыв çурса тунă тарăн канав пур. Икарăн çавăн тăрăх шуса каймалла та ĕнтĕ. Питĕ йĕркеллĕччĕ малтанласа. Пулать-çке çавăн пек инкек: таçтан канава çакланнă турат çăтăрт хуçăлчĕ.

— Кам унта? — сиксе ӳкрĕ салтак. Арçын ачана курсан, тинех лăпланчĕ тейĕн. — Тух! — кăшкăрчĕ хăй.

Икар ухмаха ернĕ çын пек тытрĕ хăйне.

— Чееленетĕн, йĕксĕк! — тарăхса кайрĕ салтак. Вăл пычĕ те, арçын ачана тапма тесе, урине çĕклерĕ. Икар çав вăхăтра унăн урине хăвăрт ярса илчĕ те вăй çитнĕ таран туртрĕ. Мăкăль-макăль сирпĕнсе анчĕ хайхи пăрçа пек вĕтĕ муклашкасем çине. Вăл сиксе тăриччен унăн пуçĕ çине Икар сулса янă чул пырса çапăнчĕ.

  
   9. Хăрăмланнă сăнчăр


   Вăхăт питĕ хăвăрт иртсе кайрĕ. Хауэр вĕçсе çӳременни çеç. Кăмăлĕ уçăлса кайнă тейĕн. Вĕçевçĕсене чĕнсе илчĕ.

— Пĕрле пайлар савăнăçа, — йĕкĕлтешрĕ вăл.

— Икара тупрăр-и? — ыйтрĕ Николай Ильич.

— Шел пулин те, ывăлу пирки ним калама та пĕлместĕп.

Командор пăшăрханса ӳкрĕ: «Вĕлермен-ши вĕсем ăна?» Çапах та ун пирки нумай шутлама вăхăт çук. Урăх хăрушă инкек кĕтет. Сарă кун çĕршывне тапăнассине мĕнле сирсе ямалла-ши?

Хауэр кабинетĕнче халăх. Аюле те илсе килнĕ.

— Пурте пĕрле, ку аван, — хĕпĕртерĕ Хауэр. — Курăр, эппин, пирĕн вăя, — тесе кнопкăна пусрĕ те тем пысăкăш экран çине аэродром тухса тăчĕ. Унта халь-халь тупене вĕçсе хăпарма хатĕр самолетсем.

— Вăрçă пуçарма Пĕртанлăх кунне палăртса хунăччĕ-çке, — тин илтнĕ пек тĕлĕненçи пулчĕ Николай Ильич, пӳрнисене выляткаларĕ темшĕн.

— Хе-хе-хе, — шăл йĕрчĕ Хауэр. — Вĕсенех хĕрхенетпĕр. Уява хатĕрленсе ытлашши тăкак ан курччăр.

Вăл, команда пама хатĕрленсе, микрофон трубкине тытрĕ. Ун сассипе пĕрлех аэродромри самолетсем хускалчĕç. Çакна курнă Аюль пĕтĕм кĕлеткипе çӳçенсе илчĕ, космонавтсем еннелле тархасласа пăхрĕ. Лешсем хăнк та тумаççĕ. Мĕн ку? Элим тем кулать мар-и? Экран çинче вара пăтăрмах. Тин çеç тапранса кайнă самолетсем пĕрин хыççăн тепри чарăнса лараççĕ. Хауэр çăварне хупма маннă. Шалт тĕлĕнни самантлăха çеç пычĕ. Тăна кĕнĕ хуçа вĕçевçĕсене ярса илме хушрĕ. Пурте тытăçса ӳкрĕç.

Ним ăнланман Нарф хăранипе каялла чакса пычĕ, тухса тарма тăчĕ.

— Элим, тыт ăна! — кăшкăрса ячĕ командор.

Çав вăхăтра алăк уçма ĕлкĕрчĕ лешĕ. Тепĕр пӳлĕмĕнче вунă сыхлавçа яхăн ларнă.

— Пулăшăр! — хăрăлтатрĕ Нарф Элим чышки пырса тивес умĕн.

Çавна кĕтсе тăнă пекех, вĕçевçĕсене харăссăн тапăнчĕç: Давидпа Элима тăваттăнтан, командора — виççĕн. Анчах пĕри те пырса тытаймаççĕ. Давид çапа-çапа ывăтать. Командорпа Элима йывăр килчĕ. Вĕсен аллисене пăрма пуçларĕç. Май килмерĕ. Вăйлă чышкăсем пырса çапăнса, тăшмансен пуçĕсене минретрĕç, хăшпĕрисем тарма пикенчĕç.

— Персе вĕлерĕр, тинех кирлĕ мар вĕсем! — тăна кĕрсе çухăрчĕ Хауэр.

Сыхлавçăсен пăшал «автанĕсем» çатлатса илчĕç, пенĕ сасă янăрамарĕ. Пурте пĕр самант аптраса тăчĕç, çавăнпа усă курса, Хауэр стена çинчи куçа курăнман кнопкăна пусрĕ. Пытанчăк алăк уçăлса кайрĕ, тĕттĕм стена ăшĕнчен темĕн пысăкăш робот тухса тăчĕ.

— Ярса ил вĕсене, — пӳрнипе тĕллесе кăтартрĕ хаяр хуçа.

Пурте чĕрĕ тимĕр купинчен хăранипе каялла чакрĕç.

— Спектакле малалла тăсăпăр-и, э? — ахăрчĕ Хауэр.

Çав вăхăтра Икар чупса кĕчĕ. Унăн куçĕсем кĕтеселле хĕсĕнекен тусĕсене, урайĕнче йăваланакан сыхлавçăсене, тапăнса пыракан мăн робота тата кулса пăхса тăракан «мăйпăрана» асăрхарĕç. Кунта хĕрӳ çапăçу пырать иккен. Арçын ача, хăй сисмесĕрех, аллине кĕсйине чиксе ячĕ. Мĕн япала ку? Сăнчăр! Икар, хăрăмланнă сăнчăра хăвăрт туртса кăларса, хăрах вĕçĕпе робот аллине яваласа илчĕ, тепринпе алăкăн шалти хăлăпĕнчен çаклатрĕ. «Чĕре тимĕр купи» икĕ утăм çеç турĕ — хытса тăчĕ. Хытăрах туртăнчĕ — сăнчăр татăлмарĕ. Тĕрмери çынсем валли çирĕп сăнчăрсем тăваççĕ иккен «тӳнтерьенче». Çакна курнă хаяр хуçа чĕтрене ерчĕ. Тепĕр самантран Хауэрпа Нарфа тата сыхлавçăсене роботăн тĕттĕм йăвине хупса хучĕç. Икар, «чĕрĕ тимĕр купи» патне ним хăрамасăр çывхарса, хăлхинчен тем пăшăлтатрĕ.

— Юрать, юрать, — пуçне сулкаларĕ робот. — Ларччăр-ха ман вырăнта пăчăхса.

Сăнчăрне вĕçертсен, робот алăк патне кайса тăчĕ: Никама та кĕртместĕп!» — янăрарĕ хулăн сасă. Тинех пурте сывлăш çавăрса илчĕç.

— Эпĕ гравипланпа килтĕм, кайрăмăр хăвăртрах, — васкатрĕ арçын ача. — Йăлтах кайран каласа паратăп.

— Авă епле иккен. Маттур, ывăлăм, вăхăтра çитрĕн, — савăнчĕ командор.

Гравиплан сывлăша çăмăллăн çĕкленчĕ.

Пĕр-пĕрне каласа кăтартмалли туссен пайтах. Чи малтан Икара тăнларĕç. Вăл каласа панă чух хурланнинчен ытларах кулчĕç. Пĕтĕмпех хыçа юлнă-çке.

...Арçын ача Сарă кун çĕршывĕнче çĕнĕ тус тупни харама кайман. Вăл пулăшнă иккен ăна.

Икар пырса кĕрсен, Ийвет çăварне карсах пăрахнă:

— Ăçтан эсĕ? Сире çухатнăччĕ. Пĕтĕм...

— Ун пирки кайран калаçăпăр, — пӳлчĕ ăна юлташĕ. — Мана пĕр тĕле мотороллерпа леçсе яр-ха!

Вĕсем çил пек вирхĕннĕ. Гравиплан вырăнтах пулнă. Иккĕшĕ те ун çине ларнă та çĕршыв пӳçлăхĕсем патне вĕçтернĕ. «Тӳнтерьенсем» тапăнас хăрушлăх пурри çинчен пĕлтернĕ.

Икар ашшĕ енне çаврăнчĕ.

— Эсир Хауэра пулăшма мĕншĕн килĕшрĕр?

— Кăна ăнлантарма та кансĕр. Сире вĕлерессипе хăратрĕç. Чееленме шутларăмăр эпир. Астăватăн-и, «Çăлтăр» карап çинче вĕçнĕ чух «ЧП» ятлă кино куртăмăр. Унти тĕп герой тăшмансене улталанă май, юлташĕсене систерес шутпа, икĕ пӳрнине вылятса-явса калаçать. Çавна ăнланасса шаннăччĕ. Эсир вара чухлаймарăр. Хуçа валли ĕçлеме килĕшнĕ чухне те, аэродромран самолетсем вĕçсе хăпарнă вăхăтра та.

— Хауэрпа ĕçлеме килĕшни суя çеç пулнă эппин!

— Çапла, уншăн вара сирĕн курайманлăха тӳсме тиврĕ.

— Каçарăр пире, айвансене! — вăтанса пуçне пĕкрĕ Аюль.

— Çапах та эпир те «çылăхсăрах» мар çав. «Мăйпăрансене» пулăшам пекки тума тиврĕ. Вăйăран вăкăр тухатчĕ. Эпир вĕсем валли кĕске ĕмĕрлĕ бомбăсем туса патăмăр. Темиçе талăк упранаканнисене. Вăхăт иртнĕçемĕн вĕсенчен тăхлан çеç тăрса юлать. Сирпĕнӳ энергийĕ сывлăша саланса каять. Çавăнпа усă куртăмăр. Пире пĕр эрнерен кăшт каярах упранаканни кирлĕ пулчĕ.

— Мĕншĕн пĕр-ик кунлăххине çеç хатĕрлемерĕр? — тĕлĕнчĕ Икар.

— Тĕрĕслесех тăчĕç.

— Вăйлă улталарăр, эппин, вĕсене?

— Эх, ывăлăм, хакла ларатчĕ вăл, питĕ хакла.

— Нимех те пулман-çке?

— Çук, хĕçпăшала сан мăнукăн ачи те, никам та нихăçан та тума ан хăйтăр.

— Урăхла май килмен-çке сирĕн.

— Пăшал хăй тĕллĕнех çулталăкра пĕрре перет, теççĕ. Мĕн туса хунă пулăттăмăр, енчен те тăшмансем çав сĕвĕрĕлсе пĕтеймен бомбăсене пăрахма май тупнă пулсан? Юрать-ха, чарма пултартăмăр, Х-хумсем кăларакан станцие вăхăтра хута ятăмăр. Пăтăрмах ăнăçлă вĕçленчĕ. Пĕтрĕç-ши? Унта заводсем халь ĕçлемеççĕ...

  
   10. «Киле каяс килет»


   Çапла вара, юлашки вăхăтра Сарă кун çĕршывĕнче тĕлĕнмелле япаласем пулса иртрĕç. Пур çĕрте те темĕнле çынсем космосран вĕçсе килни çинчен калаçрĕç. Вĕçевçĕсем галактикăри урăх çăлтăр системинчен, инçетри-инçетри Çĕр ятлă планетăран иккен. Каялла вĕсем ыранах тухса каяççĕ теççĕ. Аюль пĕрин мăшăрĕ пулма килĕшнĕ. Ăсату каçĕпе туя Аслă площадьре ирттереççĕ. Çавăнпа та Сарă кун çĕршывĕнчи Пĕртанлăх уявĕ ку чух нихçанхинчен те уйрăмрах, тĕлĕнмеллерех.

Инçетри Çĕр çинчен килнĕ вĕçевçĕсем Сарă кун çĕр-шывĕнчи çынсене хăрушă вăрçăран сыхласа хăварни пирки те хыпар сарăлчĕ. Хастар вĕçевçĕсем «тӳнтерьен» хуçисене те çĕнтернĕ-мĕн. Çакăншăн Сарă кун çĕршывĕнче пурăнакансем çав тери савăнчĕç.

Аслă площаде халăх хăвăрт пухăнчĕ. Кашнин аллинче — чĕрĕ чечексем. Пурте Çĕр çыннисене курасшăн, саламласшăн. Çавна шута илсех, Сарă кун çĕршывĕнчи хисеплĕ çынсем Николай Ильича, Давидпа Икара чи курăнмалли вырăна лартнă. Аюльпе Элим — юнашар.

Фейерверксем ялтăрса тӳпене хăпарчĕç. Халăх кĕр кĕрлесе кайрĕ. Ватă çын трибуна умне тухрĕ.

— Хаклă юлташсем, лăпланăр. Паян пирĕн нихçанхинчен те пысăк уяв — чăн-чăн Пĕртанлăх уявĕ. Эпир Хĕвел системинчи çынсемпе паллашрăмăр, туслашрăмăр, тăванлашатпăр та. Сăмах май каласан, тăшмансем те сахалланчĕç. «Тӳнтерьенсем» тинех çук пулчĕç. Унти халăх Çĕр çинчи çынсем пулăшнипе ирĕке тухнă. Тăванлăх уявне вĕсен делегацийĕ килсе çитрĕ. Тепĕр пысăк çĕнĕлĕх пур. Х-хумсен станцийĕсене пăрахăçа кăлартăмăр. Вĕсем текех ним тума та кирлĕ мар, чăрмав çеç кӳреççĕ. Часах мĕнпур ĕç çăмăлланĕ, çĕнĕ çулсене те хăвăртрах хывма пуçлăпăр, Наукăпа техникăн пĕтĕм çитĕнĕвĕ вăрçăшăн мар, халăхшăн пулĕ.

— Хаклă Çĕр çыннисем, юлăр пирĕн патăрта! — илтĕнчĕç йĕри-таврара сасăсем.

— Киле каяс килет, — пуриншĕн те хуравларĕ Икар.

Çакăн хыççăн ӳкĕтлекен пулмарĕ, ăнланчĕç курăнать кунти çынсем вĕçевçĕсен тунсăхне.

Юрă-ташă, вăйă-кулă мĕн шуçăмчченех пычĕ. Тарават халăх вĕçевçĕсемпе ăшшăн сывпуллашнă май: «Тепре куриччен, тепре куриччен! — терĕ.

Николай Ильичпа Давид тата Икар гравиплан еннелле шухăшлăн утаççĕ. Аюльпе Элим вĕсенчен хыçаларах. Хĕр питĕ пăшăрханать, йĕкĕт ăна пĕтĕм чунтан лăплантарать...

Тӳпере çăлтăрсем куç хĕсеççĕ. Мĕн кĕтет-ши Аюле аякри Çĕр çинче? Хăрамалли ытлашшиех çук пек ĕнтĕ, шанчăклă ăслă туссем юнашар. Кăнтăрла иртсен, Сарă кун çĕршывĕнчен аякка-аякка уйрăлма тивет. Хĕр чĕри хĕсĕнсе ларнă тейĕн, чиксе ыратать. Питех те хĕн иккен çуралнă çĕршывпа, атте-аннепе, çывăх çынсемпе сывпуллашма. Вĕсемпе çеç-и? Тăван планетăпа, Сар хĕвелпе... Хăçан та пулин каялла çаврăнса çитĕ-ши? Никам та ăна хуравлакан пулмарĕ. Çутă çăлтăрсем кăна, хăйсем патне чĕннĕ пек, илĕртӳллĕн тӳпере чӳхенчĕç.

— Ах, тапса тухать пуль, — Аюль аллине сылтăм кăкăрĕ çине хучĕ. Тĕлĕнчĕ Элим: кунти çынсен чĕрисем тепĕр енче иккен, анчах нимĕн те шарламарĕ.

...Унтанпа вăхăт самаях иртрĕ. Пурте тĕлĕкри пек туйăнать халĕ. Икар паян кăмăллă. Тепĕр темиçе уйăхран тăван Çĕр çинче утса çӳрĕ вăл. Пĕрле вĕреннĕ юлташĕсем ытларах та ытларах аса килеççĕ. Экзамен вăхăчĕсем çывхараççĕ. Икар тăрăшсах хатĕрленет, чылай чухне кĕнекесемпе ларать.

Ашшĕ те пĕрмай темĕскер çырать. Тен, хăйĕи çулçӳревĕсем çинчен пысăк кĕнеке кăларасшăн.

Давид çеç нимĕн те улшăнман. Спортзалта çухалать час-часах. Хавшасшăн мар.

Элим Петрович вара чи телейли. Аюльпе иккĕшĕ пĕр çăвартан пурăнаççĕ, çӳпçипе хупăлчи тейĕн. Çамрăк арăма малтанласа тĕрлĕрен кĕтменлĕх шиклентеретчĕ, каярахпа хăнăхрĕ. Чĕлхене те вĕренсе çитрĕ. Этемлĕхе сенсаци кĕтет: Çăлтăр хĕрĕ — Çĕрĕн кинĕ.

Икар вĕсене курать те кашнинчех Таньăна аса илет. Мĕнлерех-ши вăл халĕ? Хĕр пулса çитнĕ-тĕр? Сарă кун çĕршывĕнчен тухкăранпа хăй те самаях тĕрекленчĕ. Тĕлĕнеççĕ ĕнтĕ тантăшсем. Вăл вĕсемпе мĕнлерех шӳтлемеллине те шутласа хунă: «Алтăр çăлтăр шерпечĕ пулăшрĕ, ăна тупса ĕçрĕм», — тейĕ, ача чӳхне илтнĕ халапа аса илтерсе.

Икар, чăннипех, сиплĕ çăлран шыв ĕçсе ӳсрĕ теме пулать. Ку вăл — тăван халăха, унăн ĕмĕрхи ĕмĕтне юратни. Тавах ашшĕне, çăлтăрсем патне çул хывма пулăшрĕ ăна.

Килелле таврăннă чухне çуралнă хавхалану чылай пулăшрĕ арçын ачана. Савăнмалли пур. Тус-тантăшĕсен шанчăкне тӳрре кăларчĕ вăл. Сăмахран, инçетри çăлтăршăн вăй-халне шеллемерĕ. Таня тархасласах ыйтнăччĕ.

Тантăшĕсене мĕн-мĕн каласа кăтартассине аса илчĕ. Ахăраççĕ ĕнтĕ пĕрре. Тĕрлĕ мыскарасем, иртсе кайнă инкексем куç умне тухса тăрсан, хăй те кулмасăр чăтаймасть халĕ.

Шкул картишне лартма йывăç кирлĕ тенĕччĕ. Мансах кайнă ун пирки. Чылай пăшăрханчĕ Икар. Кайран чечек савăчĕ çинче пĕр хунав асăрхарĕ. Сап-сарă йывăç ӳсет. Халĕ самаях пысăк. Вăрри гравиплан алăкне уçнă чухне вĕçсе кĕнĕ пулнă ĕнтĕ.

Эдита ыйтăвне те тивĕçтерчĕ вăл. Ийвет хăйне хăюллă кăтартасшăн тăрăшса мотороллерĕпе çырмана сикни çинчен каласа парсан — ахăрать анчах ĕнтĕ пĕтĕм класс. Сарă кун çĕршывĕнчи тусне вăл тăтăшах аса илет.

Ăсатма пынă халăх мĕн кăна çĕклесе пыманччĕ! Ăçтан пурне те йышăнма пултарăн? Ийвет парни валли хăй тархасланипе пĕр кĕтес тупрĕç. Пăхсан, нимех те мар, çирĕммĕш ĕмĕрти телевизор тейĕн. Ĕçлеттерсе пăхсан, хыт тĕлĕнчĕ. Вăл, хăй сисмесĕрех, «телевизор» ăшне кĕрсе каять, хĕрсех хоккейла вылять.

Çамрăк вĕçевçĕ Сарă кун çĕршывĕнчи тусне Çĕр çинчи вăйăсемпе паллаштарнăччĕ. Ийвет, çавна ăша хывса, тĕлĕнмелле аппарат ăсталанă-мĕн.

Икар хĕвеллĕ, ăшă, çутă çуркуннене аса илчĕ: çулсем çине çĕр тухать. Пĕчĕк хĕрачасем, унта пурăпа чĕркелесе тăваткалсем туса, «пӳрт йышăнмалла» выляççĕ. Арçын ача, хăй çав вăййа хутшăнман пулсан та, сăнама юрататчĕ. Таня хăрах ура çинче сикнĕ чухне пурçăн пек çӳçĕсем вĕлкĕшетчĕç.

«Çалтăра çăлма» операци ăнăçлă иртрĕ. Кунта Икарăн тӳпи те пур. Элимăн тӳпи вара тата пысăкрах. Ара, çывăх çула каякана та тĕрлĕ хатĕрсемсĕр, апат-çимĕçсĕр тухма хушмаççĕ. Вĕсем пур, ытарлă танлаштарсан, тĕнче вĕçне пуш алпа çитсе таврăнчĕç. Мĕн пурĕ те пĕр «чăматан» çеç илнĕ. Енчен те вăл пулман пулсан, Çĕр çинчен мĕн чухлĕ хаклă япаласем илсе тухмаллаччĕ, тиев транспорчĕсем тăкак кӳретчĕç.

Хавхаланнă Икар блокнот кăларчĕ те çапла çырсă хучĕ: «Пирĕн вĕçев Хĕвеле çывăх системăра çеç пулчĕ-ха. Ĕçсем капла ăнса пырсан, Çĕрĕн пурлăхне ытлашши тĕкĕнмесĕрех, никама сиен тумасăрах, анлă уçлăхри нумай-нумай халăха тĕрлĕрен кирлĕ япаласемпе пуянлатăпăр. Вĕсем пĕрмаях «Ăстаçăпа» çӳрĕç. «Тĕнче вĕçне пуш алпа...» — çак сăмахсене çырсан, Икар шухăша кайрĕ. «Пуш алпа» тени тĕрĕсех мар-çке. Этемлĕх пур çĕрте те ырлăх кӳме вăйне шеллемĕ. «Ыр кăмăлпа» темелле. Тĕнчен вĕçĕ çуккине аван чухлать Икар. Çынсен çулĕ инçе-инçе выртать. Эппин, унăн илĕртӳлĕхĕ те тĕнче пекех вĕçĕмсĕр.

  